
● 13 гыйнварда Россия Федерациясе прокуратурасы хезмәткәре көненә багышланган бәйрәм чаралары ТР прокуратурасында үтте. Чарада Татарстан Президенты Рөстәм Миңнеханов, ТР Дәүләт Советы Рәисе Фәрит Мөхәммәтшин, Татарстан буенча Баш федераль инспектор Ренат Тимерҗанов, Казан мэры Илсур Метшин, республика дәүләт органнары, суд һәм хокук саклау органнары җитәкчеләре, прокуратура органнары ветераннары катнашты. 

ТР Президенты Рөстәм Миңнеханов прокуратура хезмәткәрләрен профессиональ бәйрәмнәре белән котлады. 

 “Бүген прокуратура, 300 ел элек кебек үк, иң ышанычлы дәүләт институтларының берсе булып тора", - диде аерым алганда Рөстәм Миңнеханов. 

Ул искәрткәнчә, ТР прокуратурасы бүгенге көндә Россия Федерациясендә алдынгы урыннарда тора һәм бөтен илгә кадрлар әзерли. 

"Җәмгыять һәм халыкка ачык булу, конструктив әңгәмәгә әзер булу - прокуратурага хас сыйфатлар. Югары профессиональлек, фидакарь хезмәт, эш сөючәнлек нәтиҗәсендә Татарстанда закон үтәлеше тәэмин ителә. Республика җитәкчелеге сезнең хезмәтегез нәтиҗәләренә аеруча игътибар белән карый, - диде Рөстәм Миңнеханов. - Узган елда прокуратура белән берлектә хезмәт хакын вакытында түләү һәм эшсезлекне киметү мәсьәләләрен хәл иттеләр. Прокуратура тикшерүләре нәтиҗәсендә хезмәт хакын түләмәүче затлар җаваплыкка тартылды, 350 миллионнан артык сум түләнде. Алданган өлешләп фатир алучылар белән эшкә аеруча игътибар бирелде. Прокуратура органнары тарафыннан өлешкә кереп торак төзү өлкәсендә закон үтәлеше буенча чаралар комплексы гамәлгә ашырылды. 80 нән артык гаепле вазифаи зат җаваплылыкка җәлеп ителде, җинаять эшләре кузгатылды. Быел да бу кискен социаль проблеманы бергәләп хәл итәчәкбез”, - дип билгеләп узды Рөстәм Миңнеханов. 

Рөстәм Миңнеханов сүзләренчә, республика прокуратурасы эшчәнлегенең әһәмиятле юнәлеше - Интернет челтәрендә тыелган гамәлләрне фаш итүгә юнәлдерелгән мәгълүмати-аналитик системаны файдаланылышка кертү. Шулар арасында - наркотиклар, суицидлар, экстремизм, комарлы уеннар, балалар порнографиясе һәм башка яман күренешләр. 

"Агымдагы ел республикада Су саклау зоналары елы итеп игълан ителде, - диде Рөстәм Миңнеханов. - Сезнең белән бергә һәм районара табигатьне саклау прокуратурасы белән берлектә, татарстанлыларның уникаль табигать зоналарында тулы канлы ялы өчен шартлар тудырырбыз дип ышанам". 

"Кадерле дуслар, бу бәйрәм көнендә Татарстан прокуратурасының бөтен коллективына законлылыкны ныгыту эшендәге өлешләре һәм социаль тотрыклылыкны тәэмин итүдәге өлешләре өчен гаять зур рәхмәтемне белдерәм. Гомерләрен бу намуслы эшкә багышлаган ветераннарга аеруча рәхмәт", - диде Татарстан Президенты. 

Шуннан Рөстәм Миңнеханов прокуратура хезмәткәрләре осталарына ТР дәүләт бүләкләрен тапшырды. 

ТР прокуроры Илдус Нәфыйков та сәламләү сүзе белән мөрәҗәгать итте. “Законлылыкны үтәү - җәмгыятьнең икътисадый чәчәк атуына юл", - дип ассызыклады ул. 

● 13 гыйнварда Россия матбугаты көнендә, Казанда, “Татарстан” ДТРК мәйданчыгында 99,2 FM ешлыгында “Радио Татарстана” төбәк билгесе белән “Радио России” рәсми төстә эшләтеп җибәрелде. 

Бәйрәм чарасында ТР Дәүләт Советы Рәисе Фәрит Мөхәммәтшин, ТР Дәүләт Советы Рәисе урынбасары, ТР Журналистлар берлеге рәисе Римма Ратникова, Республика матбугат һәм массакүләм коммуникацияләр агентлыгы җитәкчесе Айрат Зарипов, “Бөтенроссия телевидение һәм радиотапшырулар компаниясе” ФДУП төбәк департаменты генераль директоры урынбасары Рифат Сабитов, “Россия телевидение һәм радиотапшырулар челтәре” ФДУП филиалы – ТР радиотелевизион тапшыру үзәге” директоры Владимир Якимов һ.б. ММЧ вәкилләре катнашты.

Фәрит Мөхәммәтшин журналистларны һөнәри бәйрәмнәре белән котлады һәм катлаулы елларда да ММЧ вәкилләренә республиканы үстерү программаларын чынга ашыруда ярдәм итүләре өчен рәхмәт белдерде. “Соңгы 25-30 елда Татарстан үсештә зур адымнар ясады дигән фикердә барыбыз да бердәм. Республиканың үсеш алуы күренә, Татарстанның Россия төбәкләре арасында көндәшлелеккә сәләтлеген күтәрү мәсьәләләре хәл итә. Бу очракта журналистлар да ярдәм итә. Татартан журналистлары республика үсешенә җаваплы караулары белән аерылып тора”, - диде ул.

Татарстан парламенты җитәкчесе искәрткәнчә, быел РФ ФҖ Дәүләт Думасына депутатлар сайлаулары була. “Быел безне катлаулы сайлаулар көтә. Сайлау кампаниясе узган елдагыдан аерылып торачак. Бу очракта журналистлар профессиональлеге таләп ителәчәк”, - дип басым ясады ул.

 “Мин үз эшемне сездән башка күз алдына китерә алмыйм. Журналистларга проблемалы мәсьәләләрне күтәргән, борчыган мәсьәләләрне яктырткан өчен рәхмәтлемен. Татарстан хакимияте проблемалы тема буенча бер генә мәгълүматны да читтә калдырмый, хәл итү мөмкинлекләрен карый, - дип мөрәҗәгать итте ТР Дәүләт Советы Рәисе журналистларга. – Бүген Казан, гомумән, Татарстан җитди рәвештә яхшы якка үзгәрде, бу хакта безнең ММЧ яза һәм күрсәтә. Рәхмәт сезгә”.

Рифат Сабитов белдергәнчә, быел FM ешлыгында «Радио России» республиканың күп кенә шәһәрләре һәм авылларында эшләячәк. “Бу Татарстан өчен бик мөһим, чөнки биредә илкүләм формат саклана. Татарстанны бөтен ил белүе белән горурланам. ДТРК журналистлары республикага уңай мөнәсәбәттә. Сезнең девиз «Без булдырабыз! Без бергә!» - ул БДТРК шигаре дә. Сергей Брилев һәм Дмитрий Киселев бу шигарьне еш куллана”, - дип сөйләде ул.

Римма Ратникова да журналистларны Россия матбугаты көне белән котлады. “Бүген барыбыз да – телевидение, радио һәм басма ММЧ вәкилләре бергә булу – безнең бергәлекнең бердәмлеген күрсәтә. Без еш кына бу бөек һөнәр ияләре булуыбыз турында уйламыйбыз да. Моны хакимиятнең һәрвакыт медиа өлкәсен башкалардан аерып куюы да дәлилли, - диде ул. – Мин журналист сүзе һәм һөнәренә ышаныч ныгуын телим. “Журналист” сүзе горур яңгырасын”.

Бәйрәм көнендә ММЧ вәкилләренә дәүләт бүләкләре тапшырылды.
● 13 гыйнварда Казан Кремлендә “Яңарыш” республика фондының хәйриячеләр китабының VI томын һәм Рәхмәт хатларын тапшыру тантанасы булды. Бүләкләрне ТР Дәүләт Киңәшчесе, Татарстан Республикасының тарихи һәм мәдәни һәйкәлләрен торгызу буенча “Яңарыш” фонды Попечительләр советы рәисе Минтимер Шәймиев тапшырды. 

 “Алты елда оешып, тарихи һәм мәдәни мирасны яңарту буенча шундый проектларны тормышка ашыру зур эш. “Болгар” музей-тыюлыгын һәм “Зөя” утрау шәһәрчеген торгызуның ни икәнен без әле чын-чынлап тоя гына башладык. Халык та моны тоя һәм үзләренең бабалары яшәгән җирләр, анда нәрсә булганы хакында уйлана башлады. Бу — рухилыкны булдыру процессы, һәм ул безне тагын да яхшырак итә", - дип сүз башлады Минтимер Шәймиев. 

Ул, шулай ук, мирасны яңарту өстендә эшләүчеләрнең күңелләре яхшыруына игътибар итте. Бу эшкә кайчан да булса тотынырга кирәк булуын, аның тормыш нормасына әйләнергә тиешлеген ассызыклады. Яңарышның озак процесс икәнен, әмма шуннан башка без күрергә теләгән җәмгыятьнең формалаша алмавына да басым ясады. "Тарихи һәйкәлләрне торгызып, без чистарак һәм яхшырак була барабыз. Тарихта төрле чорлар була: фаҗигаләр да, үсеш чоры, дуслашу... Әмма без үзебез яшәгән чорны сайлап алмыйбыз. Тормыш иткәндә тарихны онытырга ярамый, дуслык һәм тынычлыкның кадерен белергә кирәк”,- дип билгеләп үтте М.Шәймиев. 

Хәйриячелеккә килгәндә, ТРның тарихи һәм мәдәни һәйкәлләрен торгызу республика фондына ярдәм итүчеләр шактый, һәм аларның исемнәре “Яңарыш” фонды тарафыннан чыгарылган китапларда урын алган. Иң өлкән хәйриячегә 103 яшь булган булса, иң яше исә, яңа туган сабый. Аның әти-әниләре әлеге бала исеменнән фондка хәйриячелек ярдәме күрсәткән. Бүген тапшырылган басмага 10 мең хәйрияче исеме теркәлгән. Шуны да әйтергә кирәк, китапның I томында хәйриячеләр исеме 5 мең булган, һәм алар саны елдан-ел арта бара. Басманың һәр томына исемнәре кертелгән хәйриячеләр дә шактый. 

М. Шәймиев сүзләренчә, “Яңарыш” фондына ярдәм итүчеләр саны 40 меңнән артык, һәм алар арасында татарстанлылар гына түгел, Россиянең башка төбәк вәкилләре, чит илләрдән ярдәм итүчеләр дә бар. 

Чарада ТР Президенты Аппараты җитәкчесе Әсгать Сәфәров, ТР мөфтие Камил хәзрәт Сәмигуллин, Казан һәм Татарстан митрополиты Феофан, ТР Премьер-министры урынбасары - ТР мәгариф һәм һәм министры Энгель Фәттахов, ТР мәдәният министры Айрат Сибагатуллин һ.б. рәсми затлар да катнашты. Сүз уңаеннан, Энгель Фәттахов, Болгар каласын һәм Зөя утрау-шәһәрчеген популярлаштыруда өлеш керткән өчен, басманың VI томындагы “Алтын бит”кә кертелгән, һәм тантанада аңа да әлеге китап белән Рәхмәт хаты тапшырылды. Моннан тыш, әлеге бүләккә РФ Дәүләт Думасы һәм ТР Дәүләт Советы депутатлары, республика министрлыклары һәм ведомстволары җитәкчеләре, ТР муниципаль берәмлекләр башлыклары, Болгар һәм Зөя үсешенә ярдәм иткән физик һәм юридик затлар, “Кара пулат” операсын булдырган иҗат төркеме һ.б. лаек булды.
● 14 гыйнварда “Казан” милли мәдәни үзгендә “Татарстан - яңа гасыр” — “Татарстан - новый век” республика иҗтимагый оешмасы сәяси советы утырышы булды. Анда ТР Дәүләт Советы Рәисе, оешманың сәяси советы җитәкчесе Фәрит Мөхәммәтшин, аның урынбасары Римма Ратникова, РФ Дәүләт Думасы һәм ТР парламенты депутатлары, “Татарстан — яңа гасыр” иҗтимагый хәрәкәте Башкарма комитеты рәисе Алсу Тарханова, ТР Үзәк сайлау комитеты җитәкчесе урынбасары Валентина Каменькова һ.б. катнашты. 

Утырышны Фәрит Мөхәммәтшин ачып җибәреп, 2015 елда республиканың ирешкән уңышлары хакында мәгълүматлар җиткерде һәм республикада булган җитешсезлекләргә, хәл ителәсе мәсьәләләргә дә тукталды. 

Быел РФ Дәүләт Думасына булачак сайлауларга килгәндә, ТР закон чыгару органы җитәкчесе февраль аенда “Бердәм Россия” сәяси партиясенең утырышы булачагын, ә сайлауларда катнашырга теләүче кандидатлар 1 мартка кадәр гариза бирергә тиешлеген хәбәр итте. 

“Татарстанда безнең мондый сайлаулар уздырганыбыз булмады. Хәзер кабат партия исемлеге һәм бер мандатлы округлар буенча сайлап булачак. Элек 5 сайлау оуругы булса, хәзер исә 6. Моннан тыш, Россия Дәүләт Думасында тәкъдим ителгән 4 сәяси партиядән гаире, янә14 сәяси партия, имза җыймый гына, үз кандидатларын тәкъдим итә алачак, - диде Фәрит Мөхәммәтшин һәм бу сәяси көрәшнең активлашуына китерүен билгеләп үтте. – Без Татарстаннан Дәүләт Думасына сайланган депутатлар санын саклап калырга, мөмкин булган очракта арттырырга тырышачакбыз. 2 млн 900 сайлаучысы булган Татарстанның Федераль җыенда эшлекле депутатлар тарафыннан тәкъдим ителүе һәм республика халкы ихтыяҗларын яклаулары безнең өчен бик мөһим”. 

“Татарстан - яңа гасыр” иҗтимагый хәрәкәте РФ Дәүләт Думасына сайлауларда катнаша алмау сәбәпле, Фәрит Мөхәммәтшин әлеге хәрәкәт вәкилләре “Бердәм Россия” Бөтенроссия сәяси партиясе тарафыннан тәкъдим ителәчәген белдерде. 

РФ Дәүләт Думасына булачак сайлаулар алдыннан да “Бердәм Россия” сәяси партиясе партия эчендә сайлаулар үткәрергә ниятли, һәм ТР парламенты Рәисе моны бик зур эш дип атады. 

“2016 елда уздырылачак сайлаулар Россия икътисады өчен кыен чорга туры килә. Киләсе сайлаулар безнең сәяси яктан өлгергәнлегебезне, бердәмлегебезне, тотрыклылыкны, илнең һәм республиканың алдагы үсешен күрсәтәчәк”, - диде ул һәм бердәм булырга өндәде.  

● 15 гыйнварда ТР Дәүләт Советында 2016 елга әлеге дәүләт органына аккредитацияләнгән журналистлар өчен парламент семинары уздырылды. Иң элек, аларга парламент үзәге буйлап экскурсия үткәрелде. ММЧ вәкилләре ТР Дәүләт Советының утырышлар залын, китапханә, рәсми делегацияләрне кабул итү, шулай ук кече залын карады, парламентаризм тарихы музее белән танышты. 

Шуннан соң матбугат конференцияләре залында очрашу уздырылды. Анда ТР Дәүләт Советы Рәисе урынбасары Римма Ратникова, ТР парламенты Секретаре Лилия Маврина, ТР Дәүләт Советының җәмәгатьчелек һәм ММЧ белән үзара эшчәнлек бүлеге җитәкчесе Резида Макуева катнашты. 

Аерым алганда, Лилия Маврина журналистларга бишенче чакырылыш ТР Дәүләт Советы, аның структурасы, вәкаләтләре, комитетлар эшчәнлеге турында тәфсилләп сөйләде. 

Римма Ратникованың чыгышы журналистиканың парламентаризм һәм гражданлык җәмгыяте үсешендә тоткан урынына багышланды. Ул, тарих сәхифәләрен барлап, Россиядә хакимиятнең вәкиллекле органнары да, сүз иреге дә бер үк вакытта барлыкка килә – 1905 елда “Дәүләт тәртибен камилләштерү турында”гы манифест нигезендә газета-журналлар бастыруга рөхсәт бирелә, дип билгеләп үтте. 

Ул парламент журналистикасын журналистиканың аерым жанры, тармагы буларак хезмәт итүенә игътибарны юнәлтеп, Татарстан массакүләм мәгълүмат чаралары вәкилләре арасында бу юнәлешкә республика парламенты аякка баскан көннән алып, озак еллар дәвамында тугры калган, танылу алган шәхесләр бар, диде. 

“Минемчә, парламент журналистикасының тоткан урыны ике яклы: беренчедән, ул җәмгыятькә парламент алып барган закон чыгару эшчәнлеге турында, икенчедән, депутлар тарафыннан кабул ителгән законнарга, аларның сыйфатына карата халыкның нинди фикердә торуы хакында мәгълүмат ирештерә. Бу уңайдан, закон чыгаручы хакимият органына ышаныч дәрәҗәсе, күп очракта, нәкъ менә парламент хәбәрчеләренең үз эшләрен ни рәвешле башкаруына да бәйле”, – дип  басым ясады ТР Дәүләт Советы Рәисе урынбасары. Ул журналистлар тарафыннан җибәрелгән беренче карашка вак, исәпкә алынмаслык булып тоелган хата да парламентның, аерым депутатларның гына түгел, ММЧның да абруен төшерергә мөмкин, дип саный. Шуңа күрә бу темага иҗат иткәндә, Римма Ратникова аеруча игътибарлы булырга, аңлашылмаган әйберләрне белгечләрдән сорарга, тәгаенләргә һәм фактларны кат-кат тикшерергә өндәде. 

Очрашу ахырында ул журналистларга аккредитация карточкалары тапшырды. 

● 19 гыйнварда  ТР Иҗтимагый палатасы яңа сайлап куелган составта беренче утырышын уздырды. Чарада ТР Дәүләт Советы Рәисе Фәрит Мөхәммәтшин, ТР Президенты Аппараты җитәкчесе Әсгать Сәфәров, аның урынбасары — ТР Президентының эчке сәясәт мәсьәләләре буенча департамент җитәкчесе Александр Терентьев һ.б. рәсми затлар катнашты. 

Әлеге оешмада барлыгы 70 әгъза исәпләнә. Аларның 20 се ТР Президенты тарафыннан, 20 се ТР Дәүләт Советы тарафыннан билгеләнә, 30ы ТР Иҗтимгый  палатасы тарафыннан сайлана. 

Утырышның көн тәртибенә куелган беренче мәсьәлә — ТР Иҗтимагый палатасының рәисен сайлау иде. Әлеге вазыйфага кабат Анатолий Фомин ачык тавыш бирү юлы белән сайлап куелды. 

Үзенең сәламләвендә Иҗтимагый  палата рәисе әлеге оешманың 2030 республика Стратегиясенә юнәлдерелеп эш алып барырга тиешлеген ассызыклады. Аның әйтүенчә, палатаның төп максатларының берсе —хакимият һәм җәмгыять арасында бәйләнеш булдыру. Моннан тыш ул патриотлык, ТР парламенты каршында оешкан Яшьләр җәмәгать палатасы белән тыгыз элемтәдә эшләү, җәмәгать советларының ролен арттыруга да игътибарын юнәлтте. “Миңа күрсәткән ышанычыгыз өчен рәхмәт. Аны аклар өчен мин тырышып эшләргә әзер”, - диде ул. 

“Соңгы елларда Иҗтимагый палатага игътибар артканнан-арта бара. Ул Россия һәм илнең башка субъектлары гражданлык институтлары арасында мөһим урын алып тора, - диде Фәрит Мөхәммәтшин сүз башлап. - Узган җыен эшчәнлегенә килгәндә, палата бик актив хезмәт куйды. Сез утырышларыгызда республика өчен мөһим булган мәсьәләләрне карадыгыз. Иҗтимагый палата кеше ихтыяҗларын, халыкның законлы хокукларын, һәркайсының мәнфәгатьләрен яклап эшләде”. 

Ул, шулай ук, ТР Иҗтимагый  палатасы җитәкчесе Анатолий Фоминның бу вазыйфага яңадан сайлап куелуы белән дә тәбрикләде. 

ТР Иҗтимагый палатасы тарафыннан утырышларда 379 закон проекты каралган. 

“Закон проектларына карата булган фикерләрегезне җиткергәнегез өчен рәхмәт. Сез комиссияләрегездә әлеге закон проектларын карап, төзәтмәләр керттегез. Ә закон чыгару органы исә, депутатлар аша, ул төзәтмәләрне кабул итте”, - диде Фәрит Мөхәммәтшин. 

Сүз уңаеннан, утырышта ТР Иҗтимагый палатасы җитәкчесенең 4 урынбасары билгеләнде. Шулай ук, комиссияләр составы тәгаенләнде. Алар арасында гражданлык җәмгыяте институты үсеше, җәмәгать советлары белән багланыш буенча комиссия; хокукый мәсьәләләр, җәмәгать контроле, җәмәгать экспертизасы буенча комиссия; социаль сәясәт һәм хәйриячелек эше буенча комиссия; икътисади үсеш, гражданнарның тормыш алып бару инфраструктурасы буенча комиссия; мәгариф һәм фән буенча комиссия һ.б. комиссияләр бар. 

Утырышта ТР Иҗтимагый палатасы советы әгъзаларын билгеләү һәм оешма эшчәнлегенең төп юнәлешләрен билгеләү мәсьәләләре дә каралды.
● 21 гыйнварда Россия Дәүләт Думасы депутаты Виктор Пешков Татарстан Дәүләт Советында узган матбугат конференциясе уздырды. 
- Бүгенге көндә Татарстан тормыш дәрәҗәсе буенча Россиядә 8нче урынны тота. Бу – бик яхшы нәтиҗә. Татарстан бирешми, ә киресенчә, алга атлый. Әлбәттә, агымдагы ел катлаулы... бик катлаулы булачак. Төбәк бюджетларына килә торган керемнәр саны шактый кимергә мөмкин. Шулай да, республика бу чорны лаеклы итеп уздыра алыр дип ышанам, - дип белдерде Виктор Пешков. 

 “Әлбәттә, депутатның төп чыгышы 2015 елга нәтиҗәләр ясауга багышланды. Виктор Пешков китергән мәгълүматларга караганда, узган ел Дәүләт Думасына барлыгы 1585 закон чыгару инициативасы кертелгән. Нәтиҗәдә, аларның нибары 480е генә Дәүләт Думасы тарафыннан закон буларак кабул ителгән. Федерация Советы исә аларның 478ен раслаган. Россия Президенты кул куйган законнар саны да шулкадәр. 

- Аеруча мөһим законнарга килгәндә, беренче чиратта, мин хәрби көллиятләрдә укучыларга карата кабул ителгән канунны китерер идем. Билгеле булганча, яңа закон нигезендә алар елга бер мәртәбә үзләре теләгән җиргә барып, ял итеп кайту мөмкинлеге алды. Шунысы мөһим: бу – бушлай һәм бары тик федераль дәрәҗәдәге уку йортларына гына карый. Кече бизнес вәкилләренә ярдәм буларак кабул ителгән “күзәтчелек каникуллары” турында да онытырга ярамый. Әлеге документ нигезендә алар өч елга төрле тикшерүләрдән тулысынча азат ителде. Шунысы мөһим: салым җыю белән бәйле тикшерүләр исә бу законнан читтә кала, - дип аңлатты депутат. 

Виктор Пешков халык арасында зур шау-шу уяткан законнарга да тукталып китте. Аларның иң мөһиме – пенсияләр белән бәйле, дип саный депутат. 

- Билгеле булганча, хәзер лаеклы ялда була торып та, эшләүче кешеләрнең пенсияләре индексацияләнми. Соңгы вакытта пенсия яшен арттыру турында да күп сөйлиләр. Әйтергә кирәк, бу механизмны эшләтеп җибәрделәр инде. Хәзерге вакытта ул дәүләт хезмәткәрләренә генә кагылса, тиздән аның башка категория гражданнарга да кагылуы бар. Пенсия яше ким дигәндә 67 яшькә кадәр озайтылырга мөмкин. Ул хатын-кызлар өчен дә, ирләр өчен дә бертөрле булачак, - дип белдерде Виктор Пешков. 

Депутат 2016 елда кабул ителергә тиешле аеруча мөһим дип билгеләнгән закон проектларына да тукталды. 

- Иң актуаль закон проектларының берсе финанс пирамидалары белән бәйле. Билгеле булганча, хәзерге вакытта бу проблема аеруча актуальләште. Миңа, башка депутатларга әлеге сорау белән мөрәҗәгать итүчеләр артты. Кызганыч, кеше һаман да җиңел ысул белән генә акча эшләмәкче була һәм ялгыша, - дип ассызыклады Виктор Пешков. 

Депутат сүзләренә караганда, финанс пирамидалары белән бәйле проблема Россиянең һәр төбәге өчен дә бер үк дәрәҗәдә актуаль. 

- Закон исә безгә бу законсыз эшчәнлек белән көрәшне тагын да җитдирәк төстә алып барырга ярдәм итәчәк. Беренче чиратта, әлбәттә, пирамидаларны булдырган кешеләр өчен җаваплылыкны катгыйрак итү күздә тотыла. Кешегә югалткан акчаларын нәкъ менә әлеге шәхесләр үзләре кайтарып бирерлек итәргә кирәк. Андый норма, һичшиксез, кабул ителер дип ышанам, - дип ассызыклады депутат. 
● 21 гыйнварда Татарстан Республикасы Дәүләт Советы Рәисе Фәрит Мөхәммәтшин Ветеринар һәм фитосанитар күзәтчелек буенча федераль хезмәт җитәкчесе Сергей Данкверт белән очрашты. 

Әңгәмә Татарстанда күзәтчелек хезмәтеннең бүгенгесе һәм киләчәге хакында барды. 

Федераль ведомство башлыгы Казанга Ветеринар һәм фитосанитар күзәтчелек буенча федераль хезмәтенең ТР буенча идарәсе һәм ТР Дәүләт ветеринар хезмәтенең йомгаклау киңәшмәсендә катнашырга дип килгән. 

Сергей Данкверт Татарстан парламенты башлыгын әлеге тармакка даими игътибар бирүләре һәм ярдәм күрсәтүләре өчен зур рәхмәт белдереп, федераль күзәтчелек хезмәтендә регионнар ярдәменә таянуларын әйтте. 

Очрашуда ТР Премьер-министры урынбасары - ТР авыл хуҗалыгы һәм азык-төлек министры Марат Әхмәтов, Ветеринар һәм фитосанитар күзәтчелек буенча федераль хезмәтнең ТР буенча идарәсе җитәкчесе Нурислам Хәбипов катнашты.
● 21 гыйнварда Дәүләт Советында Республика күләмендә өлкәннәр арасында уздырыла торган “Балкыш” фестиваленең Оештыру комитеты утырышы булды. Бу фестиваль Татарстан Президенты Рөстәм Миңнеханов ярдәме белән уза. Ә оештыру комитетын Татарстан Дәүләт Советы Рәисе Фәрит Мөхәммәтшин җитәкли. 

“Быел фестивальгә 5 ел тула. Шушы еллар дәвамында бәйге 3 тапкыр уздырылды. Бу конкурста 10 меңнән артык кеше катнашкан. Аларның иң өлкәненә 94 яшь иде”,– ди Татарстан Ветераннар (песионерлар) төбәк иҗтимагый оешмасы республика советы рәисе Хәбир Иштирәков. 

– “Балкыш” фестивален оештырганда өлкәннәрнең талантларына шаккаттык. Алардагы дәрт-дәрман, тырышлык, эшне җиренә җиткереп башкаруны яшьләргә дә үрнәк итеп куярлык. Соңгы елларда үз осталыкларын күрсәтергә теләүчеләр артып китте. Катнашырга теләүчеләр бигрәк күп. Башта ветеран оешмаларында иң осталарын сайлыйбыз, ә аннары зона турлары уза. Гала-концертны да икегә бүлеп оештырачакбыз”. 

 “Өлкәннәр җәмгыятькә кирәклекләрен тоярга тиеш. Рәхәтләнеп бер җырлап кайту гына да ни тора! Килә¬чәктә дә бу эшне алып барырга кирәк. Минем үземә дә күп кенә районнарда уздырылган концертларны күрергә туры килде. Өлкәннәрнең тырышлыгы сокланырлык”,– ди Дәүләт Советы Рәисе Фәрит Мөхәммәтшин. 

“Балкыш” фестиваленең беренче этабы февраль – апрель айларында уза. Ә икенче этап август – сентябрьдә булыр дип көтелә. Аннары иң талантлы өлкәннәрне Казанга җыячаклар..
● 22 гыйнвар ТР Дәүләт Советы Рәисе Фәрит Мөхәммәтшин, Ачык ишекләр көне кысаларында, республиканың мәгариф системасындагы методик берләшмәләр җитәкчеләре, тарих һәм җәмгыять белеме укытучылары, “Парламент дәресе-2016” проектын оештыруда катнашучы укытучылар белән очрашты. 

ТР парламентында үткәрелгән чарада республика закон чыгару органы дипутатлары, ТР Премьер-министры урынбасары - ТР мәгариф һәм фән министры Энгель Фәттахов катнашты. Очрашуны ТР Дәүләт Советы Рәисе урынбасары, “Парламент дәресе - 2016” проектын оештыру комитеты җитәкчесе Римма Ратникова алып барды.

“Моңа кадәр без парламент дәресен уку елы башында уздыра идек, быел исә язга таба үткәрергә булдык. Безнең уйлавыбызча, бу яшьләр белән эшләүнең бик нәтиҗәле ысулы. Беренче парламент дәресен уздырганда үк мәктәп дәреслекләренең камиллектән бик ерак булуына тап булдык һәм анда илдә хакимият ни рәвешле төзелүе хакында мәгълүмат бик аз бирелгәнен ачыкладык”, - диде Римма Ратникова. 

Әлеге проект 2009 елдан бирле гамәлгә ашырылып килә, быел исә 8-13 февраль көннәрендә булачак. Алдагы елларда парламент дәресләре “Законнар кайда барлыкка килә”, “Граждан һәм сайлаулар”, “Мин — бала! Мин — граждан”, “Кеше һәм гражданның конституцион хокуклары һәм бурычлары”, “РФ һәм РТның дәүләт символлары. РФ Конституциясенең 20 еллыгы”, “Монда законнар барлыкка килә. Дәүләт Советының 20 еллыгы” темаларына багышланган булса, быел парламент дәресендә “Граждан. Җәмгыять. Дәүләт” темасы чагылыш табачак. 

Фәрит Мөхәммәтшин бу проектны бик югары бәяләвен ассызыклады. “Илнең бүгенге үсеш чорында сезнең ролегез бик мөһим. Чөнки сез яшь кешенең дөньяга карашын формалаштырасыз. Безнең аның белән нәрсә сөйләшүебез, ни рәвешле тәрбияләвебездән укучының киләчәк язмышы, без яшәгән бик катлаулы җәмгыятьтә үз-үзен ничек тотышы хәл ителә, - диде парламент Рәисе укытучыларга мөрәҗәгать итеп. Ул парламент дәресләренең бик уңышлы уздырылуын билгеләп үтте һәм мәктәпләрнең күбесендә мәктәп парламентлары булдырылуын искәртте. – Без укучыларга төгәл фәннәрдән генә белем биреп, БДИга әзерләнергә кирәкле булган фәннәрне генә өйрәтергә, югары уку йортына не кайгыртып чабарга гына тиеш түгел. Бу гына аз. Укучылар үз бурычларын һәм хокукларын, Россия Конституциясен һәм җәмгыять яши торган законнарны белергә тиеш һәм бу безнең төп бурычыбыз”. 

Фәрит Мөхәммәтшин, СССР таркалганнан соң, җәмгыятьнең идеологиясез яшәвен искәртеп, җәмгыять һәм тарих укытучыларына үз фәннәрен укытуны бик үк җиңел булмавын билгеләп үтте. 

“Белем бирүдән тыш, сез тагын тәрбия эшләре белән дә шөгыльләнәсез һәм ул өстенрәк тә чыга. Сез аларны җәмгыять белгече, тарихчы буларак формалаштырасыз”, - диде парламент җитәкчесе. 

Фәрит Мөхәммәтшин укучыларны рухи яктан бай кеше итеп тәрбияләү, традицияләрне, йолаларны саклау, өлкәннәргә карата хөрмәт күрсәтү мәсьәләсенә дә кагылды. 

“Күп теллелек, күп мәдәниятлек — безнең ил байлыгы. Кешеләр туган телне, ана телен сакларга кирәклеген гаиләләрендә аңларга тиеш. Ата-аналар балаларында ана теленә мәхәббәт уятырга, ул телне өйрәтергә бурычлы. Шул чакта балалар Татарстан, Башкортстан кебек милли республикаларда көндәшлеккә әзер булачак”, - дигән фикердә парламент Рәисе. 

Киләсе парламент дәресләренең темасын сайлаганда, укучылар белән киңәшергә, аларны нинди мәсьәләләр борчуы белән кызыксынырга дигән фикерен дә җиткерде ТР закон чыгару органы җитәкчесе. 

Энгель Фәттахов: “ТР Президенты тарафыннан Стратегия-2030 кабул ителде һәм аның төп максаты — кеше потенциалын үстерү. Ә кеше потенциалын ныклы белем бирү системасыннан башка күз алдына китереп булмый. Шуңа да безгә белем бирү сыйфатының уртача күрсәткечләрен арттырырга кирәк. Укучы кая гына укымасын, авылдамы, шәһәр җирлегендәме − ул сыйфатлы белем алырга тиеш”, - дип ассызыклады. 

Моның өчен муниципаль берәмлекләрдә мәгариф идарәсе системасын камилләштерү, методологик яктан хилафлыкларны бетерү һәм көчле, белемле мәктәп директорлары кирәклегенә басым ясады министр. Идарә итүче кадрлардан күп нәрсә тора, шуңа да укытучыларның алга таба үсәргә, белемнәрен арттырырга һәм камилләшергә этәргеч булсын өчен, быел аларның квалификацияләренә бәйле үзгәрешләр булачак, диде ул. Укытучылар моңа кадәр 1 нче дәрәҗә һәм югары квалификацияле булса, хәзер алар өчен тагын “остаз” һәм “эксперт” категорияләре дә билгеләнәчәк. 

Очрашу азагында анда чакырулы укытучылар үзләренең фикерләрен уртаклашты, парламент вәкилләренә сораулар бирде..
● 27 гыйнварда Казан янындагы Урман шәһәрчегендә пресс-клубның ТР Дәүләт Советы Рәисе Фәрит Мөхәммәтшин катнашында беренче утырышы булды. Утырышның көн тәртибендә Россия Дәүләт Думасына узачак сайлаулар турындагы мәсьәлә булды. 

"Бердәм Россия" Бөтенроссия сәяси партиясенең Татарстан төбәк бүлеге оештырган пресс-клубның утырышында ТР Дәүләт Советы Рәисе урынбасары Римма Ратникова, "Татар-информ" агентлыгы генераль директоры Леонид Толчинский, белгеч-политологлар, шул исәптән юридик фәннәр кандидаты Руслан Гарипов, сәяси фәннәр кандидаты Виктор Сидоров, сәяси фәннәр докторы Андрей Большаков, "Политзавод" проекты финалчылары һәм, әлбәттә инде, республика ММЧ журналистлары катнашты. Чараны "Бердәм Россия" Бөтенроссия сәяси партиясенең Татарстан төбәк бүлеге башкарма комитеты җитәкчесе Андрей Кондратьев алып барды. 

"Без 2016 елның зур сәяси кампания башында торабыз. Безнең алда ил, икътисад, халыкара мөнәсәбәтләр өчен катлаулы вакытта VII чакырылыш Дәүләт Думасын формалаштыру бурычы тора. Киләчәк өчен без сезнең белән Думаны ничек күрергә теләвебез хакында сөйләшергә тиеш", - дип белдерде Фәрит Мөхәмәтшин кереш чыгышында. 

Римма Ратникова җыелучыларга РФ Дәүләт Думасына булачак сайлауларның алдагыларыннан сайлау турындагы законнарга кертелгән үзгәрешләр белән аерылып торуын искәртеп узды. Беренчедән, сайлаучылар участок комиссиясе әгъзаларының законсыз гамәлләрен күргән очракта судка мөрәҗәгать итә ала. Икенчедән, партияләр өчен үтү бусагасы 5 процентка кадәр киметелде. 

Дискуссиядә катнашучылар үз фикерләрен җиткереп, Дәүләт Думасына сайлаулар темасына сөйләште. Әйтик, Леонид Толчинский алда көтелгән сайлаулар катлаулы социаль-икътисади һәм сәяси шартларда узачак, алар үзләрен сиздертми калмас дип саный. Белгечләр бу фикер белән килеште. Ул гына да түгел, Виктор Сидоров билгеләп узганча, әлеге шартлар илнең сәяси картасында чагылыш таба башлады - соңгы вакытта үзләрен күрсәтергә омтылган кечкенә партияләрнең сайлау кампаниясен сыйфатлы итеп үткәрүгә акчасы юк. Җыелучыларны кызыксындырган тагын бер мәсьәлә - барлык партияләр өчен мәҗбүри теледебатлар үткәрү һәм гомумроссия башлангычы партия сайлаулары турындагы нигезләмә, хәзерге вакытта төбәкләрдә шул хакта актив фикер алышулар бара, шул исәптән Татарстанда да. Искәртәбез: ахыргы нигезләмәне 2016 елның маенда узачак XV партия съездында да гына раслаячаклар. 

Моннан тыш, журналистлар бүгенге спикерларга үзләрен кызыксындырган сорауларны да бирә алды. Әмма алар моны хупламады. Спикерлар фикеренчә, пресс-клуб хакимият, җәмәгатьчелек, фәнни интеллигенция вәкилләре, журналистлар белән бәхәс процессында проблемаларны уртак хәл итүне юлларын табу өчен оештырылган. 

"Минем фараз шундый: сәяси көрәш катлаулы булачак. Социаль-икътисади кризис дәвам иткән очракта, социаль проблемалар тагын да кискенләшәчәк, - дип ассызыклады Фәрит Мөхәммәтшин. - Вазгыять бик катлаулы, тотрыклылык кирәк. Безгә намуслы һәм гадел сайлаулар кирәк. Без алар югары дәрәҗәдә узсын өчен тырышачакбыз". 

Очрашу азагында ТР Дәүләт Советы Рәисе мондый утырышлар үткәрүнең аеруча зарурлыгын ассызыклады. 
● 28 гыйнварда ТР Дәүләт Советы Рәисе Фәрит Мөхәммәтшин “Мәрхәмәт — Мелосердие” хатын-кыз депутаталар, республиканың шәһәр һәм районнарындагы хатын-кыз депутатлар берләшмәләре әгъзалары белән очрашты. 

ТР парламенты җитәкчесе урынбасары, “Мәрхәт — Мелосердие” берләшмәсе җитәкчесе Татьяна Ларионова рәислегендә узган очрашуда ТР закон чыгару органы җитәкчесе урынбасары Римма Ратникова, парламент Секретаре Лилия Маврина, “Единство женщин” төбәкара иҗтимагый оешмасы президенты, “Две столицы” сәяси клубы президенты Валентина Кустова һ.б. рәсми затлар катнашты. 

Татьяна Ларионова әлеге берләшмәнең алга таба да гаилә кыйммәтләре, ятимлек, балалы гаиләләрнең тормыш дәрәҗәсен үстерү, гаиләнең абруен арттыру өстендә алга таба да эшләячәкләрен ышандырып куйды. Шулай ук икътисади, сәяси, иҗтимагый өлкәдә, рухи һәм дини яңарышта, дәүләт сәясәте формалашуга хатын-кызның роле мәсьәләләре буенча да эшчәнлек тукталмаячагына вәгъдәләде. Күп балалы һәм ялгыз аналарга ярдәм итү, физик мөмкинлекләре чикләнгән балалар тәрбияләүче, эшсез калган хатын-кызларга ярдәм итү дә дәвам иттереләчәк, диде. 

Валентина Кустова: “Сездән күп нәрсәгә өйрәнергә була. Без, хатын-кызлар, башкарылган эшләребез, потенциалларыбыз белән бүлешергә бер-беребезгә бик кирәк. Берләшмәнең исеме — “Мәрхәмәт” тә нәкъ безгә туры килә. Хәзер мәрхәмәт кешеләргә бик тә җитми”, - диде һәм Татьяна Ларионованың “Единство женщин” иҗтимагый оешмасы президенты итеп сайлануын хәбәр итте. 

Фәрит Мөхәммәтшин чыгышында мондый форматта очрашуның беренче тапкыр уздырылуын һәм “Мәрхәмәт”нең 2009 елда оешуын билгеләп үтте. Ул шулай ук республикада 3 млн кеше яшәсә, шуларның 2 млн хатын-кызлар булуын да искәртте. 

“Хатын-кыз сүзенә парламентта колак салалар. Җирле Советларда да моңа игътибар бирерләр дип уйлыйм”, - диде Ф. Мөхәммәтшин Чүпрәле, Саба, Чирмешән муниципаль районнары советларында депутат буларак хатын-кызлар саны аз булуга ишарә ясап. 

ТР Парламент Рәисе 2016 елның җиңел булмавын, җиң сызганып эшләргә кирәк булачагын ассызыклады.

“Татарстанның потенциалы шундый: төбәктә җитештерелгән продукциянең 60 процентын без хәзер Россия базарыннан читтә сатабыз. Базар икътисады шартларына күптән эшләргә өйрәндек. Без Россиянең алдынгы субъектларыннан саналабыз һәм күп өлкәдә алга барабыз”,- диде Фәрит Мөхәммәтшин.

Парламент җитәкчесе гаилә, аерылышу, гаилә кыйммәтләре югалу мәсьәләләрен дә күтәрде.  

●  29 гыйнварда ТР Дәүләт Советы Рәисе Фәрит Мөхәммәтшин IV Раштуа парламент очрашулары эшендә катнашты.

2016 елга Раштуа укуларының темасы - "Традиция һәм яңалыклар: мәдәният, җәмгыять, шәхес". Утырышны РФ ФҖ Федерация Советы Рәисе Валентина Матвиенко, Мәскәү һәм Бөтенрусь патриархы Кирилл үткәрде. 

"Безнең җәмгыять бәхеткә, белемгә, матди байлыкка гына түгел, рухи байлыклар туплауга да омтыла", - диде Валентина Матвиенко утырышны ачып. Федерация Советы башлыгы ассызыклаганча, Россия мәдәни суверенитетын ныгытырга һәм аны "тышкы экспансиядән" якларга кирәк. "Мондый очрашуларның әһәмите бик зур. Федерация Советында бик яхшы традиция салынган, аны без, төбәк вәкилләре, хуплыйбыз гына", - диде Фәрит Мөхәммәтшин журналистларга биргән интервьюсында. - Раштуа укуларында катнашучылар милләтара мөнәсәбәтләр, ватанпәрвәрлек турында сөйләде. Без берләшергә кирәк чорда яшибез". 

"Мин Валентина Матвиенко һәм патриарх чыгышында ишеткән нәтиҗәләрдән канәгать. Күп сорауларга анык җаваплар алдым", - дип сүзен йомгаклады Фәрит Мөхәммәтшин.
● 1 февральдә ТР Дәүләт Советының мәгариф, мәдәният, фән һәм милли мәсьәләләр комитетының чираттагы утырышында “Татарстан Республикасында театрлар һәм театр эше турында” закон проекты каралды.

Республика парламенты Рәисе күрсәтмәсе нигезендә төзелгән эшче төркем тарафыннан язылган закон проекты ТРда театр эшчәнлеген законнар белән җайга салуны максат итеп куя. Шулай ук ул театр эшчәнлеге өлкәсендәге дәүләт сәясәтен, Татарстан Республикасында театрлар эшчәнлегенең нигезләрен, аларга дәүләт ярдәме чараларын билгели. 

Закон проектында республика дәүләт хакимияте органнарының театр эше өлкәсендәге вәкаләтләрне ТР Дәүләт Советы, ТР Министрлар Кабинеты һәм ТР башкарма хакимиятенең мәдәният өлкәсендә вәкаләтле органы арасында бүлеп бирелгән. 

Татарстан территориясендә даими эшләүче театрларның исәбен алып бару максатларыннан, республикада театрлар реестрын алып барылу күз алдында тотыла. Реестрдагы мәгълүматлар театр сәнгатенә ярдәм һәм аны үстерү буенча ТР дәүләт программаларын эшләгәндә файдаланылачак. Бу эш Татарстан Республикасы башкарма хакимиятенең мәдәният өлкәсендә вәкаләтле органы тарафыннан башкарылыр дип көтелә. 

Татарстан дәүләт театрларында эшчәнлек нәтиҗәлелеген күтәрү, куелышларның сыйфатлы әзерләнүен тәэмин итү, кадрларны рациональ сайлап алу максатларында, һөнәри иҗади хезмәткәрләрне театрда расланган хезмәткәрләрне аттестацияләү кертелә. 

Закон проекты театрларның хокукларын һәм бурычларын, театр куелышлары һәм спектакльләргә билетлар булу турында тамашачаларга хәбәр итү, шулай ук аерым категорияләргә кергән тамашачылар өчен ташламалар бирү тәртибен билгели. 

Шулай рәвешле, закон проекты Татарстан Республикасында театр эше өлкәсендә мөнәсәбәтләрне җайга салуның нәтиҗәле механизмын булдырырга мөмкинлек бирәчәк. 

Җәмәгатьчелек фикерен белү өчен закон проекты “Ачык Татарстан” (https://open.tatarstan.ru) мәгълүмат ачык порталына һәм ТР Мәдәният министрлыгы сайтына (http://mincult.tatarstan.ru) урнаштырылган. Шулай ук “Татарстан Республикасында театрлар һәм театр эше турында” закон проекты белән ТР Дәүләт Советы сайтында (http://gossov.tatarstan.ru) да танышу мөмкинлеге булган. Моңа бәйле нисбәттә, закон проекты гражданнардан 7 уңай бәя алган. 

ТР Министрлар Кабинетының Татарстан халыкларының мәдәниятен һәм телләрен үстерү бүлеге башлыгы Гөлшат Нигъмәтуллина әлеге закон проектының бик актуаль икәнен билгеләп үтте һәм муниципаль театрларга ярдәм күрсәтү мәсьәләсен күтәрде. 

ТР Дәүләт Советы Рәисе урынбасары Римма Ратникова да бу проблеманың бик җитди һәм концептуаль булуын ассызыклады. “Сез Россия Конституциясендә булмаган закон проектын булдырдыгыз. Бу бик зур эш һәм җиңү”, - дип бәя бирде ул закон проектын язучылар эшчәнлеген. 

Комитет җитәкчесе Разил Вәлиев әйтүенчә, театр эшчәнлеген җайга салуга кагылган закон проектын эшләгән вакытта хакимиятнең барлык тармаклары да катнашкан. 

Комитет әгъзалары закон проектын I укылышта ТР Дәүләт Советы сессиясендә тәкъдим итәргә дигән карарга килде. 

Мәгариф, мәдәният, фән һәм милли мәсьәләләр комитеты каршында экспертлар советы булдырылды. 

Бу хакта бүген комитет утырышында аның җитәкчесе Разил Вәлиев хәбәр итте. Аның әйтүенчә, 2014 елда ТР парламентының 2 комитеты каршында эксперт советлары булдырылган. Болар — икътисад, инвестицияләр һәм эшкуарлык һәм экология, табигатьтән файдалану, агросәнәгать һәм азык-төлек сәясәте комитетлары. 

 “Эксперт советлары һәрдаим эшли торган консультацияләр биреп, фикер алышу органы буларак оештырла. Узган ел нәтиҗәләре буенча, эксперт советлары тәҗрибәләре уңай нәтиҗәләр бирде. Башка комитетларга да экспертлар советлары төзергә дигән тәкъдим булды”, - диде Р. Вәлиев. 

Аның сүзләренчә, бу советларга дәүләт органнары, иҗтимагый берләшмәләр, фәнни һ.б. учреждениеләр вәкилләре исәпләнә. 

Мәгариф, мәдәният, фән һәм милли мәсьәләләр комитеты каршында экспертлар советына исә мәдәният, мәгариф, фән, дин, архив эшчәнлеге буенча белгеч булган барлыгы 15 кеше керәчәк. 

● 1 февральдә Шакир Яһудин рәислегендә Законлылык һәм хокук тәртибе комитеты утырышы булды, анда депутатлар җәмәгать судьялары сайлау һәм республикада җәмәгать суды системасының эш шартлары турындагы сорауларны карадылар. Утырышта Президент аппараты, ТР Югары суды, Эчке эшләр министрлыгы һәм башка ведомстволар вәкилләре дә катнашты.

Җәмәгать судьялары итеп сайланырга тиешле кандидатлар белән депутатларны ТР Югары суды Рәисе урынбасары Марат Хәйруллин таныштырды: 4 кандидат биш еллык срокка, 9 кандидат 10 елга тәкъдим ителде. Комитет әлеге кандидатларны җәмәгать судьлары итеп сайлау турында Дәүләт Советына мөрәҗәгать итәргә карар кылды. 

Комитет 2012 һәм 2014 елларда карап тикшергән “Татарстанда җәмәгать судьялары эшчәнлеген матди-техник тәэмин итү турында”гы карарының үтәлеше хакында ТР юстиция министры урынбасары Надежда Рогозина сөйләде. Әлеге карарларны үтәү йөзеннән министрлык суд участокларының биналарын яхшырту юнәлешендә күп эш башкарган. Халык ирекле йөри алсын өчен участоклар зурайтыла, аларга керү юллары инвалидлар өчен җайлаштырыла. Мондый эшләрнең 2016 – 2018 елларга планы расланган. 

Министрлык мәгълүматыннан күренгәнчә, барлык участоклар янгын системасына тоташтырылган, аларда янгын сүнедрү чаралары яңартылган, журналлар булдырылган. Судьяларның квалификациясен күтәрү максатыннан, 2015 елда 59 судья һәм 137 аппарат хезмәткәре уку курсларын узган. Җәмәгать судларында 813 автоматлаштырылган эш урыны булдырылган, анда интернетлы заманча 90 компьютер җиһазланган. 

Комитет утырышанда башка сораулар да каралды.
● 2 февральдә ТР Дәүләт Советының Экология, табигатьтән файдалану, агросәнәгать һәм азык-төлек сәясәте комитеты һәм алда искә алынган дәүләт программасы үтәлешен контрольдә тотучы ТР парламенты комиссиясенең уртак утырышы булды. 

Комитет җитәкчесе Таһир Һадиев әйтүенчә,  РФда авыл хуҗалыгы продукциясе күләмен арттыру буенча доктриналар бар. Мисал өчен, 2015 елда бөртекле культуралар буенча үсеш 4 процент тәшкил иткән, шикәр чөгендере буенча бу күрсәткеч тиешледән 18 процентка артык. Шунысы да мөһим: чит илләрдә җитештерелгән продукцияләрне үзебезнең илдәгеләр белән алыштыру программасы нигезендә, Россиягә кертелә торган чит ил продукциясе күләме 5,5 млрд долларга кимегән. (Элек бу сан 40 млрд доллар булган). 

“Табигатьнең кырыс шартларына да карамастан, Татарстан ярыйсы ук югары күрсәткечләргә иреште һәм республикага җитәрлек күләмдә уңыш җыеп алды. Бөртекле культуралар буенча Татарстан Россиядә 9 нчы урында”, - диде комитет җитәкчесе. 

Ул китергән мәгълүматлар буенча, Татарстанда 500 мең тонна ит җитештерелгән, шуларның 470 мең тоннасы реализацияләнгән. Татарстанда шәхси ярдәмче хуҗалыкларда сыерлар саны кимүгә дә карамастан, республикада җитештерелгән сөт күләме 1 млн 700 мең тонна тәшкил итә. Бу Россия буйлап караганда 1 нче урын. Моннан тыш, безнең төбәктә 1 млн баштан артык эре мөгезле терлек һәм 370 мең сыер исәпләнә. 

Ришат Хәбипов сүзләренә караганда, 2014 елда Татарстанда эре мөгезле терлек күләме 1029,5 мең булган. 2015 елда бу сан 1033,7 меңгә арткан. Дуңгызлар күләме 479,1 мең булса, 2015 елда аларның саны 481,2 меңгә җиткән. Кош-корт саны 2014 елда 15429 мең, узган ел бу күрсәткеч 16202,8 меңне тәшкил иткән. 

Бу хакта фикер алышуга йомгак ясап, Таһир Һадиев, дәүләт тарафыннан ярдәм  беренче чиратта нәтиҗәле эшләүче преприятиеләргә күрсәтелергә тиешлегенә басым ясады. 

● 2 февральдә ТР Дәүләт Советының бюджет, салымнар һәм финанс комитеты утырышы булды. 

2012-2014 елларда һәм 2015 елның 10 аенда су белән тәэмин итү системаларын төзү, төзекләндерү, капиталь төзекләндерү өчен ТР бюджетыннан 2 млрд 735,7 млн сум күләмендә акча бүлеп бирелгән. 

2015 елда республикада 295,2 чакрым су белән тәэмин итү системасын төзү, төзекләндерү, капиталь төзекләндерү эшләре башкарлыган, 43 су каланчасы куелган, 35 скважина борауланган. 

Бу хакта бүген республика Хисап палатасы аудиторы Азат Вәлиев хәбәр итте. 

2012-2014 елларда һәм 2015 елда су белән тәэмин итү системаларын төзү, төзекләндерү, капиталь төзекләндерү өчен бүлеп бирелгән дәүләт чарларының нәтиҗәле файдалануын аудитлау нәтиҗәләре күрсәткәнчә, республикада соңгы 3 елда эчәр суның санитар-химик таләпләргә туры килми торганының күләме 10-12 процентка арткан. Микробиологик күрсәткечләрнең шулай ук 4-6 процентка артуы күзәтелә. 

ТР төзелеш, архитектура һәм торак-коммуналь хуҗалык министры урынбасары Алексей Фролов сүзләренчә, авыл җирлекләрендә су чистарту системасы куелмый, чөнки бу очракта су өчен түләү күпкә кыйммәтрәк булыр иде. Шуңа да ул эчә торган су чиста булсын өчен мондый системаларны һәр хуҗалыкка шәхсән өйләрендәге кранга урнаштырырга киңәш итә. Сүз уңаеннан, Алексей Фролов хәбәр иткәнчә, республикада 1 куб метр суның бәясе 20-46 сум тәшкил итә. 

Аудит вакытында кимчелекләр дә ачыкланган. Мисал өчен, кайбер очракларда дәүләт контрактлары буенча аванс лимиты арттырылу, башкарылган эшне вакытында тапшырмау, шулай ук, башкарылган эш күләмен 3 млрд 129 млн сумга арттыру кебек очраклар теркәлгән. 

Моннан тыш, республиканың күпчелек муниципаль районнарында үзәкләштерелгән канализация челтәре булмау торак пунктларының санитар-экологик халәтендә чагылыш табуы ачыкланган. 

Шәһәр җирлекләрендә канализация белән тәэмин итү 2015 елда 94,5 процент тәшкил иткән. 2013 һәм 2014 ел белән чагыштырганда, бу сан 0,5 процентка кимрәк. Авыл җирлекләрендә 2015 елда үзәкләштерелгән канализация челтәре күләме 48,6 процентка җиткерелгән. Алдагы елларда бу күрсәткеч — 47,1 һәм 48,1 процент.
● 3 февральдә ТР Дәүләт Советы Рәисе Фәрит Мөхәммәтшин Татарстанның Аксубай районында эш сәфәрендә булды. Ул анда 2нче урта мәктәп һәм "Дельфин" йөзү бассейнында булды, аннары район Советы утырышында катнашты. Анда район башлыгы Камил Гыйльманов узган ел территория торышын яхшырту буенча башкарылган эшләр турында хисап тотты. 

Шул рәвешле, башта парламент җитәкчесе Аксубайның күптән түгел капиталь ремонттан соң ачылган 2нче мәктәбендә булды, анда исә 464 бала белем ала. Мәктәптә төрледән-төрле спорт, иҗади һәм техник секцияләр эшли. Район үзәге инфраструктурасын үстерү өчен иң мөһим объектларның берсе яңа "Дельфин" спорт комплексы булган, аңа көн саен Аксубайның йөзләгән кешесе йөри. 

Район Советы утырышы башланыр алдыннан, Фәрит Мөхәммәтшин Аксубай районы казанышары күргәзмәсе белән танышты. Мәдәният йортында район җитештерүчеләре үз продукцияләрен тәкъдим иткән иде. Шулай ук биредә ТР Дәүләт Советы Рәисе район активы һәм депутатлар белән очрашты. 

Район башлыгы Камил Гыйльманов "Аксубай муниципаль районының 2015 елдагы социаль-икътисади үсеш нәтиҗәләре һәм 2016 елга бурычлар турында"гы докладында билгеләп узганча, район дотацияле булып калуын дәвам итә. 2015 елда бюджет тәэминаты 67,1 процент тәшкил иткән, бу республика буенча уртача күрсәткечтән 2,2 тапкыр кимрәк. Аның сүзләренчә, район территориясендә алты зур агросәнәгать предприятиесе эшли. Моннан тыш, тагын 45 крестьян-фермер хуҗалыгы авыл хуҗалыгы продукциясе җитештерү белән шөгыльләнә. Авыл хуҗалыгы тармагыннан акчалата табыш 937 миллион сум тәшкил иткән, бу 2014 елга карата 112 процент дигән сүз. Камил Гыйльманов ассызыклаганча, район халкы эшмәкәрлеккә ярдәм программаларында актив катнаша. Әйтик, 2015 елда кече һәм урта эшмәкәрлеккә ярдәмгә 14 миллион 230 мең сум субсидия алынган, бу алдагы елга карата 121 процент тәшкил итә. Район кече һәм урта бизнесны үстерүгә зур өметләр баглый, Аксубай муниципаль берәмлегендә андый базар формалары - 513. 

Районның транспорт инфраструктурасы дәрәҗәсе түбән кала. Биредә авыл юлларының асфальт-бетон катлам белән начар тәэмин ителеше - 39,3 процент - үз ролен уйный, 8 күпер яраксыз хәлдә. 

Район башлыгы ТР Дәүләт Советы Рәисе Фәрит Мөхәммәтшинга җирле үзидарәне, шулай ук республиканы агросәнәгать комплексын үстерү мәсьәләләренә зур игътибар өчен рәхмәт белдерде. 

Фәрит Мөхәммәтшин чыгышында районның казанышлары арасында торак төзелеше күрсәткечләрен, гаилә фермаларын үстерүдәге уңышларны, шулай ук республика дәрәҗәсендә спорттагы җиңүләрне атады. "Узган ел белән чагыштырганда, районның сәнәгый җитештерү индексы 103,8 процент тәшкил иткән. Димәк, сез проблеманы күреп, аны хәл итәгә йөз тоткансыз, - дип  басым ясады  Фәрит Мөхәммәтшин. Әмма авыл хуҗалыгы күрсәткечләре республика буенча уртачадан берникадәр кимрәк". 

Фәрит Мөхәммәтшин районның иң яхшы дуңгызчылык комплексын югалтуны үкенеч хисе белән билгеләп үтте, анда терлекләрнең баш саны 25 меңгә җиткән булган. 

ТР Дәүләт Советы Рәисе үз чыгышында су саклау зоналары проблемасына басым ясады. Татарстанда андый объектлар саны - 36 меңгә якын. Аксубай районы очрашкан тискәре күренешләр арасында Фәрит Мөхәммәтшин халык саны кимүне атады. 

Чыгышын тәмамлап, ТР парламенты башлыгы елның авыр булачагын билгеләп үтте. Бөтен республика буенча һәр эшкә сәләтле кешенең тырышлыгын берләштереп, тупланган потенциал һәм көндәшлеккә сәләтлелекне югалтмас өчен көрәшергә кирәк. Бу процесста аерым рольне авыл җирлекләре башлыклары уйнарга тиеш булачак, алар Татарстан Республикасы кече територияләре һәм агросәнәгать секторын үстерү бурычын үтәргә тиеш. 

● 3 февральдә Татарстанның тарифлар буенча Дәүләт комитеты утырышында узган елга йомгак ясалды һәм 2016 елга бурычлар билгеләде. Чарада Дәүләт Советы Рәисе Фәрит Мөхәммәтшин катнашты.

2015 елда Татарстанда коммуналь хезмәтләр өчен түләүләр 98 проценттан артыкка җыелган. Шул ук вакытта республика кешеләренең коммуналь хезмәтләр өчен бурычы 4,7 млрд сумнан артып кикән. Әлеге әҗәтне каплау өчен түләүләр 100 процент җыелырга тиеш. Бүген әлеге саннарны республика парламенты башлыгы Фәрит Мөхәммәтшин мисал итеп китерде. Аның сүзләренә караганда, бүген ТКХ предприятиеләренең газ җибәрүчеләргә бурычы 578,4 млн сум, электр энергиясе өчен 236 млн, җылылык өчен 411 млн сум тәшкил итә. 

Тарифлар буенча ТР Дәүләт комитеты рәисе Марат Зарипов искәртеп узганча, РФ Хөкүмәте карары буенча, коммуналь хезмәтләр өчен гражданнар кертә торган түләү күләме 2016 елның 1 июленнән 4,5 процент дәрәҗәсендә кабул ителгән. 

Агымдагы елның беренче ярты еллыгында халык өчен газ бәясе куб метры 5,16 сум тәшкил итә. Икенче ярты еллыкта артым күзәтелә, әмма 2 проценттан да артыкка түгел. 2016 елның беренче ярты еллыгында халык өчен электр энергиясенә тариф 2015 елның икенче ярты еллыгы дәрәҗәсендә - 1 КВтч өчен 3,2 сум кала. 1 июльдән тариф 3,43 сум тәшкил итәчәк (7,2 процентка арту - Монополиягә каршы федераль хезмәт раслаган минималь дәрәҗәдә). Халык өчен җылылык энергиясе бәясе, күп дигәндә, 4 процентка үсәчәк, Чаллы, Түбән Кама һәм Урыссу буенча тариф киметелгән. 

Шул ук вакытта, Марат Зарипов әйтүенчө, газ һәм электр энергиясе өчен тарифлар хәтта артуны исәпләп тә, икътисади яктан нигезсез санала. Реаль һәм икътисади нигезләнгән тарифлар арасында аерма субсидияләү хисабына каплана. Комитет башлыгы хәбәр иткәнчә, 2015 ел өчен Татарстанда тарифларны дәүләт тарафыннан җайга салудан икътисади нәтиҗә 13 млрд сум тәшкил иткән. 

● 4 февральдә ТР Дәүләт Советы Президиумы булды. Анда парламентның унбишенче утырышы 11 февральгә билгеләнде. 

Көн тәртибенә Президиум 37 мәсьәлә тәкъдим итә. Дәүләт Советы Секретаре Лилия Маврина белдерүенчә, шуларның уникесе − Татарстан Республикасы закон проектлары. Алар арасында “2016 елга Татарстан Республикасы Территориаль мәҗбүри медицина иминияте фонды бюджеты турында”гы Татарстан Республикасы Законына үзгәрешләр кертү хакында”, “Оешмалар мөлкәтенә салым турында”гы Татарстан Республикасы законының 3 нче маддәсенә үзгәреш кертү хакында”, “Татарстан Республикасының монопрофильле муниципаль берәмлекләре (моношәһәрләре) территорияләрендә төзелгән социаль-икътисадый үсеше алдан билгеләнә торган территорияләр резидентлары өчен оешмалар табышына салым буенча салым ставкасын билгеләү турында”, “Татарстан Республикасы дәүләт бүләкләре турында”гы Татарстан Республикасы законына үзгәрешләр кертү хакында”, “Татарстан Республикасы дәүләт символлары турында”гы Татарстан Республикасы законының 9 нчы маддәсенә үзгәреш кертү хакында”, “Татарстан Республикасы Дәүләт Советы депутаты статусы турында”гы Татарстан Республикасы законына үзгәрешләр кертү хакында”, “Татарстан Республикасы Сайлау кодексына үзгәрешләр кертү турында”, “Татарстан Республикасы Җир кодексына үзгәрешләр кертү турында” һәм “Татарстан Республикасында театрлар һәм театр эше турында” закон проектлары беренче укылышка чыгарыла. 

Президиум утырышында Дәүләт Советының даими комитетлары каршында экспертлар советларын булдыру хакында да сөйләштеләр. Бу уңайдан, республика закон чыгару органы Рәисе Фәрит Мөхәммәтшин журналистлар белән аралашу барышында фикерен белдереп, эксперт советлары составындагы кешеләр комитетлар тарафыннан каралган мәсьәләләр буенча фикер алышып, үз тәкъдимнәрен кертеп, законнарны баетырга тиеш, диде . 

Эксперт советларының ни сәбәпле элегәк оештырылмавы хакында сорауга ул: “Элек мондый тәҗрибә юк иде. Закон язганда күбрәк кеше эшләгән саен, фикерләр күбрәк була. Шуңа да бу өлкәдә актив кешеләрне экспертлар советларына җәлеп итсәк, эшләр нәтиҗәлерәк булыр дип уйлыйбыз”, - дигән җавап кайтарды. 

Моңа кадәр шундый советлар ТР парламентының Икътисад, инвестицияләр һәм эшкуарлык һәм Экология, табигатьтән файдалану, агросәнәгать һәм азык-төлек сәясәте комитетлары каршында оешкан иде. Хәзер исә барлык комитетлар каршында да экспертлар советлары булачак.
● 5 февральдә Татарстан Республикасы Дәүләт Советы Секретаре Лилия Маврина катнашында матбугат конференциясе узды. Очрашуда сүз алдагы ярты елга ниятләнгән эш-гамәлләр хакында барды.

Лилия Маврина әйтүенчә, язгы сессиядә башкарма хакимият органнарының 2015 нче елдагы эше турында хисап тыңлау төп мәсьәләләрнең берсе булачак. “Депутатлар Хөкүмәт эше буенча 54 сорау юллады, алар халык мөрәҗәгатьләреннән, гражданнарны кабул итүләрдән, сайлаучылар белән очрашулардан чыгып тупланган. Хөкүмәт хисабы буенча фикер алышу барышында аларга җаваплар алыначак, ТР җитәкчелеге чыгыш ясаячак”, - дип белдерде ТР Дәүләт Советы Секретаре.

“Язгы сессиянең көн тәртибенең өчтән берен контроль мәсьәләләр алып тора. Фәрит Мөхәммәтшин йөкләмәсе буенча, һәр утырышта комитетлар контроль сорауларны чыгарачак. Бу – Министрлар Кабинеты, Хисап палатасы, Эчке эшләр министрлыгы, Кеше хокуклары, Бала хокуклары, Эшкәмәкәрләр хокуклары буенча вәкаләтлеләр хисаплары”, - дип белдерде Лилия Маврина. 

Аның сүзләренә караганда, язгы сессия чорында закон чыгаруны формалаштыру буенча тыгыз эшчәнлек көтелә. Барлыгы 36 закон проекты кертеләчәк. Моннан тыш, Дәүләт Советында карауда элек кертелгән 27 закон проекты бар. 

Лилия Маврина сүзләреннән аңлашылганча, язгы сессиядә депутатлар техника һәм машиналар производствосында импортны алмаштыру мәсьәләсендә 2030-стратегиясе положениеләрен гамәлгә ашыру, янгын куркынычсызлыгы, территориаль иҗтимагый үзидарәне оештыру, җәмәгать тәртибе, энергия нәтиҗәлелеге, туризм, торак төзелеше һәм башка мәсьәләләр буенча фикер алышачак. 

Законлылык һәм хокук тәртибе комитеты март аенда янгын куркынычсызлыгы, ирекле янгын сагы турында закон проектын караячак, апрель аенда Яр Чаллыда күчмә утырыш көтелә. Икътисад, инвестицияләр һәм эшмәкәрлек комитеты торак-коммуналь хуҗалыгында энергия нәтиҗәлелеге турындагы сорауны караячак. Май аенда шушы ук комитет республикада туризм үсеше перспективаларын тикшерәчәк. Июнь аенда торак программалары карауга чыгарыла. 

“Экология, табигатьтән файдалану, агросәнәгать һәм азык-төлек сәясәте комитеты квартал саен ярдәмче шәхси хуҗалыклар үсеше өчен дәүләт ярдәм күрсәтү соравын карарга ниятләде”, - диде Лилия Маврина. 

Дәүләт Советы Секретаре әйтүенчә, март аенда депутатлар күп балалы гаиләләргә бирелә торган җир участоклары инфраструктурасын тәэмин итүгә юнәлдерелгән чаралар турында сөйләшергә җыена. “Безнең карашка, бу бик әһәмиятле тема, чөнки законны кабул итүен иттек, әмма бар җирдә дә инфраструктура белән тәэмин итү мөмкинлеге юк. Күп балалы гаиләләрнең газификация яки башка коммуникацияне үткәрү өчен акчасы юк, шуңа күрә бу мәсьәләне комитетта күтәрәчәкбез”, - диде. Апрель аенда Экология, табигатьтән файдалану, агросәнәгать һәм азык-төлек сәясәте комитетында урманнарны яңадан җитештерү, саклау өлкәсендә закон үтәлеше, шулай ук бу максатларга юнәлдерелгән бюджет чараларын куллану нәтиҗәлелеге мәсьәләсе каралачак. Май аенда авыл хуҗалыгы тармагында кадрларның квалификациясен күтәрү чаралары һәм аларны эш урыннары белән тәэмин итү, июнь аенда су саклау зоналарының һәм сулыкларның яр буе саклау полосаларының экологик торышы мәсьәләсе күтәреләчәк. 

Лилия Маврина әйтүенчә, Социаль сәясәт комитеты һәр утырышта контроль мәсьәләләрне карарга җыена. Мартта медицина реабилитациясе, апрельдә халыкның мәшгульлеге өлкәсендә яшьләрнең профессиональ ориентациясе һәм аларны эшкә урнаштыру буенча законны гамәлгә ашыру, июнь аенда социаль ятимлекне кисәтү буенча профилактик, социаль-педагогик эшне оештыру буенча фикер алышулар булачак. 

Мәгариф, мәдәният, фән һәм милли мәсьәләләр комитетында март аенда Татарстанда укытыла торган дини дисциплиналар буенча уку-методик әсбаплар турында “түгәрәк өстәл” утырышында яңгыраган тәкъдимнәрнең тормышка ашырылуы тикшереләчәк. “Шул рәвешле, без комитет утырышларында гына түгел, “түгәрәк өстәл” утырышларында кабул ителгән карарларны да күзәтеп барабыз”, - диде Лилия Маврина. 

Ул апрель аенда “Татарстан Республикасында дәүләт телләре турында” законның тормышка ашырылуы мәсьәләсе, аерым алганда, Татарстан мәктәпләрендә дәүләт телләре кулланылышы мәсьәләсе каралачагын билгеләп үтте. Лилия Маврина әйтүенчә, комитет бу утырышны ниди дә булса мәктәптә уздырырганиятли. Июнь аенда Татарстан Республикасында милли мәгариф үсеше концепциясе проекты каралачак. 

“Һәр комитет ел дәвамында закон үтәлешен мониторинглап бара. Профильле министрлыклар, ведломстволар, җирле үзидарә органнары белән элемтәдә законнарның гамәлгә ашыру барышы өйрәнелә”, - дип белдерде Лилия Маврина. 

Беренче яртыеллыкта Татарстан Республикасы Дәүләт Советы экспертлар советларын булдыру эшен киңрәк җәелдерергә ниятли. 

“Без закон проектлары турында җәмәгатьчелек белән фикер алышу кебек эш формасын кулланабыз. Узган елда сынау рәвешендә ике комитетта экспертлар советларын булдырган идек. Теге яки бу закон проекты буенча фикерләрне өйрәнү өчен, экспертларны җәлеп итәбез”, - дип, Лилия Маврина былтыр мондый экспертлар советларының Икътисад, инвестицияләр һәм эшмәкәрлек комитетында һәм Экология, табигатьтән файдалану, агросәнәгать һәм азык-төлек сәясәте комитетында оешканын искәртте. 

Ул ассызыклаганча, Дәүләт Советы Рәисе Фәрит Мөхәммәтшин һәр комитет каршында экспертлар советын булдыруны йөкләде. “Язгы сессия чорында барлык комитетлар шундый советлар булдырыр дип көтәбез”, - дип Лилия Маврина кичә Мәгариф, мәдәният, фән һәм милли мәсьәләләр комитеты каршында эспертлар советы составы расланганын һәм бу составның шактый кызыклы шәхесләрдән торуын әйтте. 

Лилия Маврина журналистларны экспертлар советлары утырышларында да актив катнашырга чакырды. “Анда катнашучылар үз фикерен ярып сала”, - диде ул.
● 5 февральдә ТР Дәүләт Советы Рәисе, Европа Советының Җирле һәм төбәк хакимиятләре конгрессының Актуаль мәсьәләләр комитеты рәисе Фәрит Мөхәммәтшин Мәскәүдә “Россиянең Европа Советы әгъзасы булуына 20 ел: нәтиҗәләр һәм перспективалар” дип исемләнгән түгәрәк өстәлдә катнашты. 

Дискуссияне Федерация Советының халыкара эшләр буенча комитет җитәкчесе Константин Косачев ачып, Россиянең Европа Советына 1996 елның 28 февралендә кушылуын, документларны әлеге чорда тышкы эшләр министры (1996-1998 еллар) Евгений Примаков имзалавын билгеләп үтте. “Россия Европа Советына кергән чор шартлары, Россия үзенә алган бурычлар, миңа калса, безнең ил өчен дискриминацион характерда булгандыр. Без үзебезгә ул чорда Европа Советына кергән башка илләр алмаган йөкләмәләрне алдык. Советка керүдән булган романтик өметләрнең нәтиҗәләрен без әле дә татыйбыз”, - диде Константин Косачев. 

Чыгышында Фәрит Мөхәммәтшин бу 20 ел эчендә Россиянең тәҗрибә туплавын гына түгел, ә вакыйгаларга үз карашын белдерүен, кыйммәтләрен һәм традицияләрен алып килүен ассызыклады. Парламент җитәкчесе Россия делегациясенең Европа Советының Җирле һәм төбәк хакимиятләре конгрессында катнашуның уңай якларын билгеләп үтте. “Ил төбәкләренә беренче тапкыр үз мәнфәгатьләрен яклау өчен шундый мөмкинлек бирелде. Без Европаның 46 иленнән булган хезмәттәшләр белән элемтәләр булдырдык”, - диде Фәрит Мөхәммәтшин. 

Татарстан закон чыгару органы башлыгы, парламентара эшчәнлек өчен яхшы булган мондый мәйданны Россия югалтырга тиеш түгел, дигән фикерне дә хуплады. “Европа Советының Җирле һәм төбәк хакимиятләре конгрессы, безгә Европадагы хезмәттәшләребез белән төрле мәсьәләләр буенча эшчәнлек алып барырга мөмкинлек бирә торган берләштерүче институт булып тора. Европа Советында төбәкләр дәрәҗәсендәге ныклы элемтәләр урнашканлыгын без ышанып әйтә алабыз”, - диде ул чыгышында. 

Россиягә алга таба да Европа Советының барлык киңлекләрендә, шул исәптән парламент дәрәҗәсендә, үзара эшчәнлек алып баруны дәвам итәргә тиешлеге билгеләп үтелде. 

Түгәрәк өстәлдә Европа Советының Парламент ассамблеясында Россиянең роле хакында да сүз булды. Бу уңайдан РФ тышкы эшләр министры Алексей Мешков, РФ Дәүләт Думасының халыкара эшләр комитеты җитәкчесе Алексей Пушков һ.б. чыгыш ясады. 

Соңрак журналистлар белән аралашу барышында Фәрит Мөхәммәтшин Европа Советының күп структуралы оешма булуын, аның составына Европа Советы Парламент ассамблеясы, Министрлар комитеты, Кеше хокуклары буенча Европа суды, Җирле һәм төбәк хакимиятләре конгрессы һ.б. оешмаларның керүен билгеләп үтте. “Европа Советы тарафыннан кабул ителгән 200 дән артык норматив документларның 60 ка якыны Россия тарафыннан расланган. Бу безнең илгә туры килә торган кыйммәтләрне бүлешүебез, кабул ителгән резолюцияләрне исәпкә алып эшләвебез хакында сөйли”, - дип билгеләп үтте ТР парламенты җитәкчесе. 

“Украинадагы хәлләр аркасында Европадагы хезмәттәшләр белән эшчәнлек бераз кыенлашты. Европа дәүләтләренең мөнәсәбәтләре, күп очракта, тискәре. Әмма конгресс мөмкинлекләрен файдаланып, без анда үз сәясәтебезне гамәлгә ашырабыз һәм европалыларга эшчәнлегебезнең асылын, максатларын һәм бурычларын аңлатабыз, - диде ул. - Минемчә, тискәре караш хәзер йомшарды, чөнки без күбесенә Россиянең гамәлләре дөрес булуына инандыра алдык. Сүриядән булган качаклар агымына бәйле вакыйгалар да европалыларның фикеренә йогынты ясады.” 

Моннан тыш, Фәрит Мөхәммәтшин Европа белән хезмәттәшлек өчен бу мәйданны югалтмаска кирәклеген ассызыклады. “Ничек кенә авыр булмасын, без чыдам булырга тиеш дип саныйм. Европа белән хезмәттәшлек итә торган бу мәйданны безгә югалтырга ярамый”, - диде ул. 

Фәрит Мөхәммәтшин шулай ук Федерация Советының фән, мәгариф һәм мәдәният комитеты җитәкчесе Зинаида Драгункина белән очрашты. Алар төбәкләрдә милли мәгариф мәсьәләләре хакында фикер алышты. Зинаида Драгункина, үз чиратында, Татарстан Дәүләт Советының Европада парламентара мөнәсәбәтләрне җайга салуда мөһимлеген билгеләп үтте.
● 8 февраль.

ТР Дәүләт Советы Рәисе Фәрит Мөхәммәтшин 2015 ел нәтиҗәләре буенча Россия төбәкләре закон чыгару органнары башлыклары медиарейтингында икенче урынны алды. ТР Дәүләт Советы Рәисе Кырым Дәүләт Советы җитәкчесе Владимир Константиновка беренчелекне бирде. Өченче урында - Севастополь шәһәре Закон чыгару органы җитәкчесе Алексей Чалый. Рейтингны «Медиалогия» мәгълүмат-аналитика системасы әзерләгән. 

Татарстан парламенты җитәкчесе 2015 ел дәвамында медиарейтинг лидерлары исәбендә булды. Аның Дәүләт Думасы һәм РФ ФҖ Федерация Советының уртак утырышында чыгышлары нәтиҗәләре буенча ММЧ чараларында дөнья күргән мәкаләләр танылды. ТР Дәүләт Советы Рәисе миграция проблемасына басым ясап, аны, Россиягә террорчылык үтеп керү юлларының берсе, дип белдерде һәм Россиягә килүче мигрантларга карата таләпләрне кайтгыйлатырга өндәде. 

Шулай ук Фәрит Мөхәммәтшин массакүләм мәгълүмат чараларында Татарстан Президенты сайлаулары турындагы текстларда да телгә алынды һәм аларда Рөстәм Миңнехановның җиңүен шәрехләде..
● 9 февральдә ТР Дәүләт Советы Рәисе Фәрит Мөхәммәтшин Яшел Үзән районында химияне тирәнтен өйрәнүле лицей-интернатта "Граждан. Җәмгыять. Дәүләт" парламент дәресе кунагы булды. Парламент башлыгы укучылар белән аралашты, Россия һәм Татарстанда дәүләт хакимияте корылышы турында сөйләде. Дәрес 9-11 сыйныф укучылары өчен үткәрелде. 

Мәктәп фойесында лицей укучылары Фәрит Мөхәммәтшинга үзләренең проект эшләрен тәкъдим итте. Хәзер алар альтернатив энергия чыганаклары: кояш батареясе эше принциплары, өченче буын биоягулыкның химик үзенчәлекләрен өйрәнә. Парламент башлыгы һәр проект белән танышты, шулай ук кайбер мәктәп экспериментларында да катнашты. 

Лицей директоры Лилия Ибрашева белән бергә ТР Дәүләт Советы Рәисе уку бинасы белән танышты: укучылар өчен торак бүлмәләр, бассейн, лабораторияләр, химия кабинетларын, газпром-сыйныфлар, "Иокогава" программалы тәэмин ителеш кабинетын карады. 

Фәрит Мөхәммәтшин парламент дәресе кысаларында Россия дәүләт корылышы, сәяси институтлар эше, шул исәптән республика парламенты, турында сөйләде. "Законнарны белү - безнең һәркайсыбының бурычы", - дип искәртте Фәрит Мөхәммәтшин. Чыгышында ул парламент дәресләренең укучыларда һәм педагогларда зур кызыксыну уятуын билгеләп, яшь буынны зур тормышка әзерләргә кирәклегенә басым ясады. 

Дәүләт Советы Рәисе укучыларга урта сыйныфларда ук булачак һөнәрләрен сайларга кирәклегенә игътибарны юнәлтте. “Мәктәбегездә сез үз юлыгызны сайлагансыз инде. Яхшы билгеләргә укып, бала чакта ук кызыксыну уяткан һөнәр буенча белем алу мөмкинлеге тудырасыз. Республиканың икътисади химик кластеры Россиядә әйдәп баручылардан санала”, - диде ул. Татарстан Президенты Рөстәм Миңнехановның республика мәктәпләрендә техник иҗат түгәрәкләрен яңадан эшләтә башларга йөкләмә биргәнен, соңгы елларда бу юнәлештә күп нәрсә эшләнгәнен искәртеп узды. 

Дәрес ахырында Фәрит Мөхәмәтшин укучыларның сорауларына җавап бирде, шулай ук аларга киләчәктә уңышлар теләде. 

Искәртеп үтәбез: Татарстанда парламент дәресе, Дәүләт Советы башлангычы белән, Татарстан Мәгариф һәм фән министрлыгы, республика Мәгарифне үстерү институты катнашында 2009 елда беренче тапкыр узган. Шуннан башлап, проект ел саен үткәрелә башлаган. Быел 8-13 февральдә парламент дәресе сигезенче тапкыр оештырыла.
● 10 февральдә Биектау муниципаль районы Советының алтынчы сессиясе булды, анда депутатлар 2015 елда районның социаль-икътисади үсешенә нәтиҗәләр ясады. Сессия эшендә ТР Дәүләт советы Рәисе Фәрит Мөхәммәтшин да катнашты. 

Фәрит Мөхәммәтшинның Биектауга сәфәре күптән түгел район үзәгендә ачылган "Тургай" балалар бакчасы белән танышудан башланды.

Аннары "Инвест" фирмасы төзегән 285 фатирлы йортны тапшыру тантанасы булды. Әлеге йортта яшәүчеләр фатирларны Бөек Ватан сугышы катнашучыларның тол калган хатыннарын торак белән тәэмин итү, гражданнарны аварияле торактан күчерү һәм социаль ипотека программасы буенча алган. 

Җыелучыларны өй туйлары белән котлап, республика парламенты башлыгы Биектау районы агымдагы елда да социаль объектлар төзү күләмен саклап калыр дигән ышаныч белдерде. 2015 елда районда 53,6 мең квадрат метр торак, 2 балалар бакчасы һәм 1 мәдәният йорты төзелгән. 

Район башкарма комитеты бинасы каршындагы мәйданда җирле товар җитештерүчеләр күргәзмәсе оештырылган иде. Фәрит Мөхәммәтшин биредә эшмәкәрлек һәм хуҗалык эшчәнлеге алып бару шартлары, җитештерелгән продукциягә ихтыяҗ, сату географиясе белән кызыксынды. 

Сессиядә районның 2015 елдагы социаль-икътисади үсеш нәтиҗәләре турындагы доклад белән чыгыш ясап, район башлыгы Рөстәм Кәлимуллин республика программаларының уңышлы үтәлгәнен билгеләп үтте. Аның сүзләренчә, район предприятиеләре һәм хуҗалыклары 7 млрд сумлык товар саткан һәм хезмәт күрсәткән. Районда уртача хезмәт хакы 4 процентка артып, 24 мең 148 сум тәшкил иткән. Төп капиталга инвестицияләр күләме 4 млрд сумнан арткан. 2012 елдан башлап халыкның табигый артуы күзәтелә - 2015 елның 11 аенда әлеге күрсәткеч 95 кеше тәшкил иткән. Берничә ФАП төзелгән, клублар һәм мәдәният йортлары төзекләндерелгән, спорт объектлары, участок полицейскийлары өчен йортлар сафка бастырылган. 

Район башлыгы авыл хуҗалыгындагы уңышларны аерым атап үтте. Мөгезле эре терлек саны 16 мең 921 башка җиткән, шул исәптән 6 мең баш сыер. Барлыгы 31,1 мең тонна сөт сатылган. Авыл хуҗалыгы продукциясен сатудан 1 млрд 155 млн сум табыш алынган. 

ТР Дәүләт Советы Рәисе Фәрит Мөхәммәтшин биектаулыларны республиканың социаль-икътисади үсешенә керткән лаеклы өлешләре өчен рәхмәт белдерде. Аның сүзләренчә, 2015 елда кайбер рейтинг күрсәткечләре буенча район республикадагы позицияләрен яхшырткан. 

Аннары Татарстан парламенты җитәкчесе 2016 елда республика алдында торган бурычлар турында сөйләде. "Ел үткәненнән җиңелрәк булмаячак, - дип билгеләп үтте ул. - Икътисад яхшырмый. Мондый катлаулы шартларда РФ Дәүләт Думасына сайлауларны үткәрү җиңел булмаячак. Шуңа да безгә урыннардагы эшләрне көчәйтергә туры киләчәк, чөнки көзге сәяси кампания нәтиҗәләренә безнең республиканың киләчәге бәйле булачак". 

Биектау муниципаль районы Советы сессиясе эшендә РФ Дәүләт Думасы депутаты Илдар Гыйльметдинов, ТР Дәүләт Советы депутаты Разия Садыйкова һәм "Казан Кремле" музей-тыюлыгы директоры Зилә Вәлиева катнашты.
● 11 февральдә ТР Дәүләт Советының унбишенче утырышы ачылды. Аның эшендә Татарстан Республикасы Президенты Рөстәм Миңнеханов, ТР Премьер-министры Илдар Халиков, Хөкүмәт әгъзалары катнаштылар. 

Президиум көн тәртибенә 37 мәсьәлә тәкъдим иткән иде. Аларның уникесе − Татарстан Республикасы закон проектлары. Алар арасында “2016 елга Татарстан Республикасы Территориаль мәҗбүри медицина иминияте фонды бюджеты турында”гы Татарстан Республикасы Законына үзгәрешләр кертү хакында”, “Оешмалар мөлкәтенә салым турында”гы Татарстан Республикасы законының 3 маддәсенә үзгәреш кертү хакында”, “Татарстан Республикасының монопрофильле муниципаль берәмлекләре (моношәһәрләре) территорияләрендә төзелгән социаль-икътисадый үсеше алдан билгеләнә торган территорияләр резидентлары өчен оешмалар табышына салым буенча салым ставкасын билгеләү турында”, “Татарстан Республикасы дәүләт бүләкләре турында”гы Татарстан Республикасы законына үзгәрешләр кертү хакында”, “Татарстан Республикасы дәүләт символлары турында”гы Татарстан Республикасы законының 9 нчы маддәсенә үзгәреш кертү хакында”, “Татарстан Республикасы Дәүләт Советы депутаты статусы турында”гы Татарстан Республикасы законына үзгәрешләр кертү хакында”, “Татарстан Республикасы Сайлау кодексына үзгәрешләр кертү турында”, “Татарстан Республикасы Җир кодексына үзгәрешләр кертү турында” һәм “Татарстан Республикасында театрлар һәм театр эше турында” закон проектлары беренче укылышка чыгарыла. 

Көн тәртибен тикшерү барышында парламент комитетлары рәисләре Альберт Хәбибуллин, Шакир Яһүдин һәм Рафис Борһанов өстәмә тәкъдимнәр белән чыктылар. Нәтиҗәдә бишенче чакырылыш Татарстан Республикасы Дәүләт Советының унбишенче утырышының көн тәртибе 44 мәсьәлә кертеп расланды. 

● 12 февральдә Татарстан Республикасы Дәүләт Советы Рәисе Фәрит Мөхәммәтшин бүген ТРның Чүпрәле муниципаль районында эш сәфәрендә булды.

Республика парламенты җитәкчесенең район буенча сәфәре Кече Чынлы авылында сөт җыю һәм эшкәртү белән шөгыльләнүче эшмәкәр Фәнил Җаббаров хуҗалыгыннан башланды. Актив эшмәкәр “Лизинг-грант” кече бизнеска ярдәм итү республикасы программасында катнашып, күптән түгел генә бу эш белән шөгыльләнә башлаган. Хәзер аның цехы район үзәгендә һәм Ульян өлкәсендә зарарсызландырылган сөт, сөт өсте һәм эремчек җитештерә һәм сата. 

Татарстан Республикасы Дәүләт Советы Рәисе Татар Саплык авылында модульле фельдершерлык-акушерлык пунктын ачу тантанасында катнашты. “Республикада Президент ярдәме белән 30 программа тормышка ашырыла, алар барысы да кешеләрнең яшәү шартларын яхшыртуга юнәлдерелгән, - диде Фәрит Мөхәммәтшин. – Сезнең районның барлык программаларда катнашуы үзегезгә файдалы, һәм шуның нәтиҗәсендә сездә алга барыш сизелә”. 

Аннары парламент җитәкчесе “Талантлар планетасы” балалар иҗат йортын карады, балалар һәм педагоглар белән аралашты. Район мәдәният йорты фойесында Фәрит Мөхәммәтшин җирле предприятиеләр җитештергән продукцияләр күргәзмәсен карады. 

Район башлыгы Александр Шадриков 2015 елда Чүпрәле районының социаль-икътисадый үсеш нәтиҗәләре һәм киләсе елга бурычлар турындагы доклад белән чыгыш ясады. 

ТР Дәүләт Советы Рәисе Фәрит Мөхәммәтшин чыгышын, Татарстанда республика җитәкчеләре, парламент депутатлары, министрлыклар һәм ведомстволар җитәкчеләре катнашында муниципалитет эшенә нәтиҗә ясау матур традициягә әйләнүен искәртте. “Чүпрәле районының гомуми үсеш тенденциясе уңай булуын күрүе күңелле, - диде парламент башлыгы. – Бер ел элек куелган барлык бурычлар да үтәлгән диярлек. 

Муниципаль районнар эшчәнлегенә бәя бирүнең 15 критерие арасыннан бары тик берсе үтәлмәгән, демографик вазгыять канәгатьләнерлек түгел. Әмма бу бурыч бер елда гына башкарыла торган түгел. Социаль-икътисади үсеш өлкәсендәге уңышларыгыз – ул сезнең хезмәт нәтиҗәсе һәм, әлбәттә, республика программалары аша дәүләт ярдәме йогынтысы да”. 

Фәрит Мөхәммәтшин район җитәкчелегенең тотрыклы үсешне тәэмин итү буенча тырышлыгын уңай бәяләп, киләчәктә халыкның эшлекле активлыгын арттыру буенча бурычларны билгеләде. 

“Район нәтиҗә бирәчәк юнәлешләрне төгәл билгеләгән, - диде ул. – Яңа предприятиеләр ачыла, производстволар эшли. Бу шартларда тагын бер юнәлештә эш башлау зарур – кулланучылар кооперациясе системасын көйләргә. Чөнки логистикадан башка, җитештерелгән продукцияне кулланучыларга җиткерүне оештырмый торып, тулы нәтиҗәгә ирешү мөмкин түгел. Бүген без еш кына эшмәкәрләрнең продуктларын үзләре таратып йөри алмавын күрәбез, Шуңа күрә кулланучылар кооперациясе системасын торгызырга кирәк. Без дәүләт ягыннан ярдәм итәргә әзер. Район җитәкчелегенең бурычы – бу юнәлештә эшләргә әзер актив кешеләрне эзләп табу. Алар сездә җитәрлек”.
● 15 февральдә Татарстан Республикасы Дәүләт Советы Рәисе Фөрит Мөхәммәтшинның Тәтеш районында эшлекле сәфәре Олы Тархан авылында урнашкан «Волжские воды-К» предприятиясе эшчәнлеге белән танышудан башланды. Биредә дүрт төрдә шифалы су чыгара башлаганнар. 

Татарстанда минераль су чыгару Россия өчен уникаль. “Бер территориядә берьюлы химик составы һәм кеше организмына йогынтысы буенча дүрт төрле минераль су табылды”, - дип аңлатты проект инвесторы, «Волжские воды-К» ҖЧҖ җитәкчесе Тимур Бердников. 

Шул рәвешле, Олы Тархан авылында дәвага ия Кисловодск, Ундоры һәм Чабаксар минераль сулары ачылган, ә Бессоново – Ачалук төре Ингушетиядә табыла торган минераль су составы белән охшаш. 

Бу урынны өйрәнү һәм проектны тормышка ашыру эшләре 9 ел элек башланган. Хәзер Олы Тархан авылында 1450 кв м мәйданлы җитештерү биналары төзелгән, минераль суларны шешәләргә агызу цехында техник җиһаз урнаштырылган. Тимур Бердников әйтүенә караганда, минераль су чыганагыннан аны шешәләргә тутыру урынына кадәр бары тик 270 метр тәшкил итә. Суларны сатуга пыяла савытларга тутырып чыгарачаклар. Бүгенге көндә продукция сертификация уза, сатуга яз башларында чыгар, дип көтелә. 

Беренче этапта биредә 15 эш урыны булдырылган. Җитештерү тулы куәтенә эшли башлауга (тәүлегенә 1 литрлы 3 мең шешә) эшчеләр санын 150 гә кадәр арттырырга ниятлиләр. 

Фәрит Мөхәммәтшин бу проектка, кече һәм урта бизнесны җәлеп итү ысулы буларак, уңай бәя бирде. “Һәрьяклап ярдәм итү зарур. Бу Тәтеш районы имиджын үстерүгә һәм җитештерү үсешенә акча кертүгә җитди адым булачак”, - диде ул. 

Татарстан парламенты башлыгы Тәтеш районның үзәк хастаханәсендә булып, капиталь төзекләндерү үткәрелгән поликлиниканы карады, табиблар белән аралашты. Бу нисбәттән үз тәэсирләре белән Фәрит Мөхәммәтшин район Советы утырышында да уртаклашты. 

Районда сәламәтлек саклау өлкәсендә вазгыять ул кадәр мөшкел түгел, дип саный Фәрит Мөхәммәтшин. Шулай да бүгенге көндә үлүчеләр санын киметү, туучылар санын арттыру һәм гомерне озайту кебек мәсьәләләр мөһим булып кала. Районда гомер озынлыгы 69,9 яшь ( шул исәптә ир–атлар – 64,1 яшь, хатын-кызлар - 76,9 яшь) тәшкил итә, ә республика да - 72,4. “Бу күрсәткечне бер сәгатьтә яки бер елда гына үзгәртеп булмый. Аны комплекслы хәл итәргә кирәк. Бу күрсәткеч буенча нык артта каласыз”, - дип мөрәҗәгать итте парламент башлыгы район җитәкчесенә. 

Узган ел йомгаклары буенча караганда, Тәтеш районы алга куелган бурычларның күбесен үти алган. Әмма районда кайбер юнәлешләр буенча эшчәнлек нәтиҗәләрен арттыру зарур, дип белдерде Фәрит Мөхәммәтшин. Районда үсемлекчелек буенча нәтиҗәлелекне арттырганнар, мөгезле эре терлекнең баш санын ишәйтә алганнар. Әмма нәтиҗәләр республика буенча уртача күрсәткечләрдән шактый ким. “Бу агымдагы һәм киләсе елларга җитди бурыч булып кала”, - дип билгеләп үтте ул. 

Район башлыгы Рәмис Сафиуллов белдергәнчә, узган ел Тәтеш районы тулаем ашлык күләме (гектарыннан 23 ц булганда 105 мең чамасы тонна) буенча Татарстан муниципаль берәмлекләре унлыгына кергән. Шулай ук тулаем шикәр чөгендере күрсәткечләре (гектарыннан 397 ц булганда 145 мең тонна) республика буенча уртачадан югары. 2016 елның 1 гыйнварына барлык категориядәге хуҗалыкларда мөгезле эре терлек баш саны 15 мең 210 баш тәшкил иткән, бу узган елгы шушы ук вакыттагының 105 процентын тәшкил итә. 

Районда кече һәм урта бизнес мәйданчыкларын үстерү һәм инвестицияләр җәлеп итү буенча алга китеш бар, дип билгеләп үтте парламент башлыгы, Олы Тархан авылында минераль су заводына ишарә ясап. Фәрит Мөхәммәтшин агросәнәгать комплексын һәм шәхси ярдәмче хуҗалыкларны үстерергә кирәклегенә басым ясады. 

Муниципаль бюджетны тулыландыру мөмкинлеге биргән юнәлеш буларак, туризм юнәлешенә аерым тукталып, алга таба яңа төр хезмәт күрсәтүләрне оештыру зарурлыгына басым ясады. “Заманча кунакханәләр булдыру, сувенир ясау турында уйларга кирәк. Аерым программалар булдырырга, “Тәтеш” маршруты буенча Татарстанга туристлар агымы артсын өчен җитди эшләргә кирәк”, - диде Фәрит Мөхәммәтшин. 

Районда мәгариф системасында җитди проблема бар. “ТР Мәгариф һәм фән министрлыгы бәяләмәсе буенча, район 10 позициягә төшкән. Әу мәсьәлә игътибар үзәгендә булырга тиеш. Әлеге күрсәткечләргә районның киләчәге бәйле”, - диде ул.
● 15 февральдә Дәүләт Советы Рәисе, Европа Советы Җирле һәм төбәкләр хакимиятләре конгрессының актуаль мәсьәләләр буенча комитеты рәисе Фәрит Мөхәммәтшин Европадагы коллегасы – комитет рәисе урынбасары, Германиянең Төньяк Рейн – Вестфалия җире парламенты депутаты Йозеф Нойман белән очрашты. 

Очрашуда Фәрит Мөхәммәтшин һәм Йозеф Нойман хәзерге вакытта Россия белән Европаның үзара якынаю юлларын акрынлап табу зарурилыгының чиктән тыш мөһим булуы турында уртак фикергә килде. “Вестфалия төбәге үрнәгендә генә дә санкцияләргә каршы Россия керткән чикләүләрнең икътисадка тискәре йогынты ясавын әйтә алам. Күп кенә компанияләр зыянга эшли. Зур фирмаларыбызның берсе, 300гә якын кешене эшсез калдырып, ябылды”, – диде ул.
● 16 февральдә ТР Дәүләт Советы Рәисе Фәрит Мөхәммәтшин Мөслим районына эш сәфәре кылды. Ул Мөслим үзәгендәге җитештерү һәм социаль объектлар белән танышудан башланды. 

"Агролидер" кооперативында Фәрит Мөхәммәтшин район башлыгы Рамил Муллин белән булды. Крестьян-фермер хуҗалыгы җитәкчесе Ирек Хәмәдишин авыл эшмәкәрләренә ярдәм буенча республика программаларында катнашуның өстенлекләре һәм нәтиҗәләре турында сөйләде, субсидияләү һәм кредитларның отышлы шартлары турында бәян итте. 

Алга таба ТР парламенты Рәисе "Агромастер" фирмасының яңа җыю цехында булды. Предприятиенең генераль директоры Илгиз Исламов Мөслим заводы җитештергән продукциягә ихтыяҗның Татарстанда һәм тулаем Россиядә генә генә түгел, ә Казакъстан, Беларусь һәм Монголиядә дә зур булганын әйтте. 

Цехны карап һәм биредә эшләүчеләр белән аралашып, Фәрит Мөхәммәтшин авыллардагы кече һәм урта бизнеска дәүләт ярдәме буенча республика программаларын тормышка ашыру барышына карата канәгатьлек белдерде. 

Фәрит Мөхәммәтшинга туган якны өйрәнү музее һәм район китапханәсендә дә эшләрнең оештырылуы ошады. Аның фикеренчә, мондый социаль объектларга мөнәсәбәт районда әхлак тәрбиясенә һәм мәдәни үсешенә зур игътибар бирелү турында сөйли. 

Сессия Мөслим районының 2015 елдагы социаль-икътисади үсеш нәтиҗәләре һәм 2016 елга бурычлар билгеләүгә багышланган иде. Төп доклад белән район башлыгы Рамил Муллин чыгыш ясады. Ул узган елның төп казанышы дип сәнәгый җитештерү индексы күрсәткечен атады, ул исә 137,7 процент тәшкил иткән. Тулаем төбәк продукты күләме 4,2 млрд сумнан арткан. 800 млн сумга якын сәнәгый продукция җитештерелеп сатылган. Районда уртача айлык хезмәт хакы 15 процентка артып, 19,4 мең сумга җиткән. 

Икътисад нигезен аграр комплекс тәшкил итә, аның тулаем продукция бәясе 1,5 млрд сумнан арткан, бу 2014 елдагыдан 30 процентка күбрәк. Мөгезле эре терлекнең баш санын саклап кала алганнар - 12 мең 495 баш, шул исәптән 4,7 мең баш сыер. 

Республикадагы социаль-сәяси вазгыять һәм Мөслим районы җитәкчелегенең 2015 елдагы эшчәнлеген бәя биреп ясаган чыгышында, Фәрит Мөхәммәтшин мөслимлеләр тормышындагы уңай күрсәткечләрне билгеләп үтте. "Сәнәгый мәйданчыклар, китапханә һәм туган якны өйрәнү музеенда булып, бүген без Мөслимнең социаль өлкәдәге уңай якка үзгәрешләрне үз күзләребез белән күрдек, - диде ул. - Ә иң мөһиме - кешеләрнең кәефе. Авыл районында эшләү, уку, ял итү, мәдәни яктан үсү һәм спорт белән шөгыльләнү өчен шәһәр шартлары булдырылган. Кыска гына вакыт эчендә район җитәкчелеге бу юнәлештә күп нәрсәгә ирешкән". 

Шул ук вакытта, Фәрит Мөхәммәтшин фикеренчә, Мөслим районына авыл хуҗалыгы тармагындагы эшләрне активлаштыру зарур. 

Сәфәргә нәтиҗәләр ясап, Ф.Мөхәммәтшин авылга ярдәм буенча республика программаларын тормышка ашырудагы уңышларын билгеләп үтте, алар кешеләрне туган авылларында калдырырга, Татарстан халыкларының мәдәни гореф-гадәтләрен үстерү мөмкинлеген бирә, дип билгеләп үтте.
● 16 февральдә Татарстан Республикасы Дәүләт Советы Рәисе Фәрит Мөхәммәтшин Азнакайга эшлекле сәфәр кылды. Аны шушы муниципаль район башлыгы Марсель Шәйдуллин, Татарстан Республикасы Президенты Аппараты, Дәүләт Советы һәм Министрлар Кабинетының вәкилләре озата йөрде. 

Районда социаль объектлар төзү эшләре киң колач белән бара. Узган ел гына да федерация һәм республика программалары, нефтьчеләр ярдәме белән Яңа Юл микрорайонында 50 урынлык балалар бакчасы; зур спорт чаралары үткәрү өчен уңайлы булган һәм 284 тамашачыга исәпләнгән трибуналы универсаль спорт комплексы; Җиңүнең 70 еллыгы паркы; Көнчыгыш микрорайонда 120 урынлык трансформер кино, күргәзмә-бию заллары, иҗади остаханәләр, түгәрәкләр өчен кабинетлары булган ике катлы Мәдәни үзәк; төбәкне өйрәнү музее сафка басты. 

Фәрит Мөхәммәтшин башта Мәдәни үзәктә югары дәүләт бүләкләренә ия булган азнакайлылар белән очрашты. Район сәнгать осталары күңелле концерт программасы тәкъдим итте. Татарстан Республикасы Дәүләт Советы Рәисе биредә республиканың Халыклар ассамблеясы филиалын булдыру турында планнары барлыгын әйтте. Районда күп милләтле халык яши, шуңа күрә азнакайлылар Халыклар дуслыгы йортын ачу турында күптән хыялланган иде һәм парламент җитәкчесенең бу сүзләре әлеге хыялның тормышка ашасына өмет бирде. 

“Азнакай һәрчак үзенең матур эшләре белән сокландырды, бигрәк тә соңгы елларда үсеш ныклы темплар белән бара, аеруча социаль юнәлештә. Районның икътисады да үсүгә йөз тоткан, барлык тармакларда да үзгәрешләр бары уңай якка гына. Моңа кадәр салынган нигез һәм традицияләр югалмаган, алар байыганнан-байый гына. Һәр җитәкче район үсешенә үз өлешен кертте. Марсель Шәйдуллин тырышлыгы белән биредә социаль өлкәдә зур эшләр башкарылды, һәм ул безнең өметләрне аклады. Азнакай көннән-көн күзгә күренеп яхшыра”, – дип бәяләде Фәрит Мөхәммәтшин. 

Кунаклар шулай ук туган якны өйрәнү музее һәм “Чатыр-тау Арена” спорт комплексы белән дә таныштылар. 

Аннан соң Фәрит Мөхәммәтшин Мәдәният йортында узган район һәм шәһәр Советлары утырышында катнашты. 

Азнакай муниципаль районы башлыгы Марсель Шәйдуллин 2015 елда районның социаль-икътисади үсеше һәм 2016 елга бурычлар хакында доклад белән чыгыш ясады. Ул узган елның, катлаулы булуына карамастан, уңышлы тәмамлануын билгеләп үтте. Бүгенге көндә Азнакай республика районнары арасында социаль-икътисади рейтингта бишенче урында тора. Районның тулаем территориаль продукты 49 млрд сумга якын тәшкил итә, бу, аннан алдагы елга караганда, 8 процентка артыграк. Авыл хуҗалыгы тармагына тукталып, ул, 2014 ел белән чагыштырганда, 112 процентка күбрәк - 2,2 млрд сумлык тулаем продукция алынуын әйтте. Авыл хуҗалыгы продукциясе сатудан 1 млрд 550 мең сумлык табыш кергән (үсеш – 115%). Шулай ук мөгезле эре терлекләрнең баш саны, сөт саву һәм ит җитештерү күләмнәре арткан. Узган ел Актүбәдә 3900 савым сыерга һәм 4000 баш терлек симертүгә исәпләнгән мега-ферма ачылу да терлекчелектә уңай чагылыш тапкан. Хәзер анда 1200 баш сыер, 700 баш үгез асрала. Шулай ук шәхси ярдәмче хуҗалыкларда да терлекләрнең баш санын арттыруга игътибар бирелә. 2015 елда аларга бюджеттан 14, млн сумлык ярдәм күрсәтелгән. Күпләп сыер асраучыларга 44 саву аппараты бүләк ителгән. Бу программа тормышка ашырыла башлаганнан бирле, сыер саву аппаратларын 200 гаилә алган. «Татнефть» җәмгыяте тарафыннан да авыл халкына ярдәм зур. Мәсәлән, 2015 елда нефтьчеләр 5 млн сумлык техника алып биргәннәр. 

Узган ел районда төзелеш темплары да куанырлык булган. Барлыгы 27 мең кв. метрдан артык торак файдалануга тапшырылган, план 108 процентка үтәлгән. Федерация һәм республика программалары буенча күп фатирлы 29 йортта 87,4 млн сумлык, 4 мәктәптә 65 млн сумлык капиталь ремонт эшләре башкарылган. Шулай ук балалар сырхауханәсенә капиталь ремонт, Бирючевка, Карамалы, Чалпы, Сухояш, Туйкә авылларындагы ФАПларга ремонт үткәрелгән. Тымытыкта ветеринар пункт төзелгән. Узган ел республикадан районыбызга 3 баскетбол-волейбол, 4 тренажер мәйданчыгы төзүгә 8 млн сумнан артык акча бирелгән. 

2015 ел Парклар һәм скверлар елы дип игълан ителгән иде. Аның буенча Азнакайда, Актүбәдә, Тымытык, Чалпы, Мөслимдә, республика ярдәме белән барлыгы, 16 млн сумлык төзелеш эшләре башкарылган. 

Муниципаль район башлыгы чыгышыннан күренгәнчә, юллар төзелешенә республика һәм район бюджетыннан 200 млн сумнан артык акча бирелгән, 78 мең кв.метр мәйданда юллар, ишегаллары, тротуарлар яңартылган. Урам яктырткычларын төзекләндерү программасы буенча 5 млн. сумлык эшләр башкарылган. 

Инвестицияләр күләме район буенча 9 айда 6 млрд 483 млн сумлык булган, ел азагына 8,5 млрд сумга җитәр дип көтелә. Бу, аннан алдагы елга караганда, 1 млрд сумга күбрәк. 50 мең тонна ашлыкка исәпләнгән элеватор төзелеше 2016 елның әһәмиятле инвестицион проекты булырга тиеш. Ул 400 млн сумга төшәчәк. 

Докладта район үсешенә кече һәм урта бизнес субъектларының керткән өлеше дә яктыртылды. 2014 елда алардан 244 млн сум салым кергән булса, 2015 елда ул 329 млн сумга җиткән. Районда сәнәгать мәйданчыклары булдырылган. Авыл хуҗалыгында үз эшен ачарга теләүчеләргә «Шанс» кооперативы кредит белән ярдәм итә. 35 фермер аннан файдаланган инде. Дәүләт программаларында 57 кеше катнашып, 54 млн сумлык ярдәм алган. 

Районда эшсезлек дәрәҗәсе 0,77 процент тәшкил итә. Мәшгульлек үзәгендә 2016 елның 1 гыйнварына 242 кеше исәптә тора. Узган ел 2152 кеше эшкә урнаштырылган, 12 кеше үз эшен ачкан. 

Кызганычка каршы, узган ел демографик хәл куанычлы булмаган. Районда үлүчеләр саны, туучыларга караганда, 69 кешегә артып киткән. 

Марсель Шәйдуллин 2016 елның истәлекле вакыйгаларга бай булуын билгеләп үтте. Быел муниципаль районның 85 еллыгы, «Азнакайнефть» идарәсе һәм Актүбә бистәсенең 60 еллык юбилейлары була. Нефтьчеләр әлеге бәйрәмгә әзерлек кысаларында балалар бакчаларын, мәктәпләрне ремонтлауга 40 млн сум, Актүбә бистәсендә хоккей кортын урнаштыруга 6 млн сум биргән инде. «Юбилейный» стадионында да реконструкция эшләре бара. Шулай ук Нефтьчеләр, Сөембикә урамнары, мәйданнарны, паркларны, Кара елга буен төзекләндерү һәм яшәешебезне матурлый торган шундый башка эшләр планлаштырылган, дип, муниципаль район башлыгы республика һәм «Татнефть» җитәкчелекләренә һәрдаим ярдәмнәре өчен олы рәхмәтен белдерде. 

Утырышта шулай ук Сәпәй авыл җирлеге башлыгы Фәния Галиева, «Азнакайнефть» идарәсенең икътисад буенча башлык урынбасары Владимир Попов, Азнакай шәһәре прокуроры Илшат Нәҗмиев үз тармакларында 2015 елда башкарылган эшләр хакында хисап тоттылар. 

Татарстан Республикасы Дәүләт Советы Рәисе Фәрит Мөхәммәтшин Азнакай муниципаль районы һәм аның җитәкчесе эшчәнлеген уңай бәяләде. Азнакайның республикада иң яхшы районнар исемлегендә булуын, барлык республика Президенты программаларын уңышлы үтәвен билгеләп үтте һәм алга таба да уңышлар теләде.
● 17 февральдә ТР Дәүләт Советы Рәисе Фәрит Мөхәммәтшин Татарстанның Баулы районында эш сәфәрендә булды. Аның белән бергә әлеге район советы сессиясендә ТР парламенты депутатлары Леонид Якунин, Рөстәм Мөхәммәдиев һәм Ирек Салихов катнашты. 

Баулыда Фәрит Мөхәммәтшин районның үзәк хастаханәсен карады.Әлеге сәламәтләндерү объектының неврология бүлеге 2015 елда төзекләндерелгән, хирургия бүлегендә дә төзекләндерү эшләре башланган. Хастаханәнең баш табибы Глеб Алексеев сүзләренчә, дәвалау учреждениесенең барлыгы 2,3 мең квадрат метр мәйданы төзекләндерелгән. Моңа һәм яңа җиһазлар алуга республика бюджетыннан бүленгән 70 млн сум күләмендә акча тотылган. 

Хастаханәне карау вакытында парламент җитәкчесе авыруларны кабул итү һәм дәвалау шартлары, кадрлар мәсьәләсе белән кызыксынды. Соңрак, сессия барышында әлеге темага кире әйләнеп кайтып, җирле мәктәпләрне тәмамлаучыларны медицина институтларына һәм көллиятләренә җибәрергә тәкъдим итте. “Сәләтле егет һәм кызларны район хисабына югары уку йортларына җибәрегез, әлбәттә инде, алар үз районнарына кайтып эшкә урнашу шарты белән. Бу үз кадрларыгызга үзегезгә төпләнергә, шулай ук районда демографик хәлне чишәргә дә ярдәм итәчәк”,- диде ул. 

Сессия башланыр алдыннан ТР закон чыгару органы җитәкчесе җирле җитештерүчеләр товарларыннан торган күргәзмә белән танышты. Кече һәм урта бизнес, фермер һәм шәхси ярдәмче хуҗалык вәкилләре белән аралашу барышында Фәрит Мөхәммәтшин аларның дәүләтнең эшмәкәрлеккә ярдәм республика программаларында катнашуы, җитештерү кооперацияләрендә бизнес үсеше перспективалары белән кызыксынды. 

Район советы сессиясендә район башлыгы Рамил Гатиятуллин узган елга нәтиҗәләр ясап, 2016 елга булган планнар белән таныштырды. Ел нәтиҗәләрен уңышлы дип бәяләп, районның төбәк территориаль продукты 6,7 процентка үсүен һәм 23,56 млрд сумга җитүен хәбәр итте. 

2016 елга планнарга килгәндә, Рамил Гатиятуллин бюджетка карата барлык юнәлешләрдә дә кырыс дисциплинаны үтәргә кирәклеген ассызыклап, җирле үзидарә органнары, предприятиеләр, җитәкчеләрен барлык ресурсларны да җәлеп итәргә өндәде. 

Сессия барышында чыгыш ясаган Фәрит Мөхәммәтшин районның икътисади яктан үсешен билгеләп үтте. “Сәнәгать предприятиеләре, җитештерүчәнлекне 26 процентка арттырып, җитди адым ясады. Авыл хуҗалыгы өлкәсендә дә күрсәткечләр сакланып калды. Эшлекле авыл халкын җәлеп итү өчен яңа формалар уйлап табылган. 30 гаилә фермасын төзүгә материаллар юнәлтү өчен район миллион сум күләмендә акча бүлеп бирә. Бу шулай ук авыл өчен зур ярдәм. Социаль объектлар, юллар, торак төзү буенча да күп эш башкарлыган. Болар барысы да, Президент программаларында катнашу нәтиҗәсендә, гамәлгә ашырыла”, - диде ул. 

Фәрит Мөхәммәтшин Баулы районы бюджетының 70 проценты диярлек республика бюджетыннан дотацияләнүен, шуңа бәйле рәвештә, 2016 елда җирле инвестицияләрне күбрәк җәлеп итәргә, яңа җитештерү чараларын булдырырга өндәде. 

Социаль мәсьәләләрне чишүнең бер юлы буларак, Фәрит Мөхәммәтшин республика бюджеты һәм үзкертем җыеннарын файдалану программасын атады. “Җирле проектларны шул рәвешле финанслау формасы республикада популярлаша бара. Узган ел моның өчен республика бюджетыннан 500 млн сум күләмендә акча бүленгән. Күбрәк җыйган саен, тагын акча бүленәчәк. Бу программадан баш тартмаячакбыз, ул, җирле мәсьәләләрне генә чишеп калмыйча, кешеләрнең активлыгын да арттыра. Җирлек башлыклары программаның нәтиҗәлелеген гамәлдә күрә алды. Кешеләр дә үзләренең авылы, районы язмышында катнашуын тоя. Бу кече Ватанга мәхәббәтне арттыра”, - диде ТР Дәүләт Советы Рәисе.
● 18 февральдә Мәскәүдә ТР Дәүләт Советы Рәисе Фәрит Мөхәммәтшин РФ Федераль Җыены карамагындагы Закон чыгаручылар Советы президиумы утырышында катнашты. Аны РФ ФҖ Федерация Советы Рәисе Валентина Матвиенко һәм РФ ФҖ Дәүләт Думасы Рәисе Сергей Нарышкин үткәрде. 

Көн тәртибендә оешмалар һәм физик затлар милкенә, объектларның кадастр бәясеннән чыгып салым салуга күчү һәм күп фатирлы йортларда уртак милекне капиталь төзекләндерү системасын оештыру мәсьәләләре чыгарылган иде. 

Утырышны ачып, Федерация Советы башлыгы Валентина Матвиенко Россия төбәкләрендә объектларның кадастр бәясен системасының үтә күренмәле булмавы һәм субъективлыгына карата шикаятьләр теркәлүне билгеләп үтте. Узган елда гына да Росреестрның территориаль органнарына кадастр бәясен билгеләү нәтиҗәләрен яңадан карау турындагы 30 меңнән артык гариза алынган. 

Парламентарийлар караган икенче мәсьәлә күп фатирлы йортларда гомуми милекне капиталь ремонтлау системасын оештыру аспектлары булды. Анда да проблемалар шактый булып чыкты. Әйтик, күп фатирлы йортларда яшәүнең куркынычсызлыгы кимү тенденциясе аталды, лифтлар һәм газ җиһазларын вакытында алыштыру өчен чаралар күрү зарурлыгы туа. 

Билгеләп үтәргә кирәк, Закон чыгаручылар Советы утырышында РФ субъектлары закон чыгару органнары рәисләре, Федерация Советы комитетлары рәисләре һәм Дәүләт Думасы комитетлары рәисләре катнаша. 

ТР Дәүләт Советы Рәисе Фәрит Мөхәммәтшин утырышта аның нәтиҗәләре буенча әзерләнгән карарга керәчәк тәкъдимнәр җиткерде.
● 18 февральдә ТР Дәүләт Советы Рәисе урынбасары Юрий Камалтынов Питрәч районына эш сәфәре кылды. 

Сәфәр “Ак барс” кошчылык комплексын караудан башланды. Шуннан соң “Строитель” фирмасы тарафыннан төзелгән 27 фатирлы йорт ишегалдында фатир ачкычларын тапшыру тантанасы булды. Әлеге йортта яшәячәк питрәчлеләр фатирларны агросәнәгатьчеләрне торак белән тәэмин итү һәм социаль ипотека программалары нигезендә алды. Юрий Камалтынов яңа фатирлыларны бу шатлыклы вакыйга белән тәбрик итте. 

Моннан тыш, парламент җитәкчесе урынбасары район советы сессиясендә дә катнашты. Питрәч районы башлыгы Эдуард Дияров узган елның нәтиҗәләренә һәм 2016 елга планнарга багышланган доклад белән чыгыш ясады. 

Юрий Камалтынов ТР Президентының һәм ТР Хөкүмәтенең авыл җирлекләренә максатчан ярдәм итү нәтиҗәләрен югары бәяләде. “Питрәч муниципаль районы — республиканың иң яхшы ун районы исемлегендә, - диде ул. – Район үз-үзен тәэмин итүгә омтыла, район җитәкчелеге үз җирлегенең үсешен күрә. Район үзәге, авыллар яңартыла. Авылларда күп нәрсәләр халыктан җыелган салым һәм үзкертем ярдәмендә башкарыла”. 

Юрий Камалтынов ирешкән уңышларда гына тукталып калмаска өндәде. “Амбицияле бурычлар куярга, үзегезгә кирәкле республика программаларында табарга кирәк. Муниципаль район депутатлары, авыл җирлекләре башлыклары алга таба үсеш юлларын билгеләргә тиеш”, - диде ул. 

Район советы сессиясендә ТР Дәүләт Советы депутатлары Разия Садыйкова, Артем Прокофьев, Кулланучылар хокукларын яклау һәм кеше иминлеге өлкәсендә күзәтчелек буенча федераль хезмәтнең ТР буенча идарәсе җитәкчесе Марина Патяшина катнашты.
● 19 февральдә ТР Дәүләт Советы Рәисе Фәрит Мөхәммәтшин Әлки районына эш сәфәре кысаларында капиталь ремонт программасы буенча төзекләндерелгән балалар бакчасын ачты, шулай ук ат фермасында булды. Аннары парламент башлыгы район советының 2015 елгы социаль-икътисади үсешенә һәм 2016 елгы бурычларга багышланган утырышта катнашты. 

 “Кыңгырау” балалар бакчасы Юхмачы авылында 1981 елда төзелгән һәм шул вакыттан ремонтланмаган. Кыска вакытта башкарылган төзекләндерү эшләре бинаны танымаслык иткән. 

2011 елда Әхмәт торак пунктында фермер Фәни Бакиров авыл хуҗалыгы җитештерчеләренә ярдәм итү программасы буенча атлар сатып алган. 2013 елда ул 2 млн сумлык грант алган һәм 2016 елның гыйнварына баш санын 160ка җиткергән. Фермер атларның баш санын 500гә кадәр арттырырга планлаштыра. 

Район авыл хуҗалыгы күрсәткечләре белән горурлана. Районның уңышлы күрсәткечләре турындагы доклад белән Әлки муниципаль районы башлыгы Александр Никошин чыгыш ясады. Шулай итеп, Әлки районы терлекчелек секторында лидерлык позициясен били, мөгезле эре терлек саны 40 мең баштан артык. Бу ит җитештерүне 4 тапкыр арттыру мөмкинлеге биргән. Сөт күләме дә, 2014 ел белән чагыштырганда, 2,7 процентка арткан. 

Муниципаль берәмлек башлыгы сүзләренә караганда, авыл хуҗалыгы тармагында хезмәт җитештерүчәнлеге күрсәткече республикада – иң зуры. Магроикътисади күрсәткечләр буенча да уңай тенденцияләр бар: халыкның кереме 5 процентка арктан, авыл хуҗалыгы тулаем продукциясе күләме дә шулай ук - 5 процентка. Социаль өлкәдә дә уңай вазгыять, район республика президентының 30 программасында да катнаша. 

Район эш урыннарын арттыру, кадрлар составын җәлеп итү, эре агросәнәгать производстволарын үстерү, мәгариф һәм сәламәтлек саклау сыйфатларын яхшыртуны бурыч итеп куя. Бу бурычларны гомумреспублика Стартегия-2030 кысаларында тормышка ашыру планлаштырыла. 

Дәүләт Думасы депутаты Айрат Хәйруллин, район советы утырышындагы чыгышында, Әлки районы бөтен республика буенча авыл хуҗалыгы продукциясе күләменең 10 проценттан артыгын (кош һәм дуңгыз итен исәпкә алмыйча) җитештерә, дип ассызыклады. 

ТР Дәүләт Советы Рәисе Фәрит Мөхәммәтшин үз докладында 2015 елда муниципаль берәмлек үсешендә уңай динамиканы билгеләп үтте. Аның сүзләренчә, район эре агрохолдингларны үстерүгә генә игътибар биреп калмаска тиеш, ә шәхси ярдәмче хуҗалык, гаилә фермалары ачарлык инициативалы кешеләр табарга тиеш. Аларны аякка бастырырга һүм үсәргә ярдәм итәргә әзер, хәзер кече хуҗалыкларга ярдәм итү өчен программалар бар. 

“2016 елда барыгызда җиң сызганып эшләргә әзер булыгыз, агымдагы ел җиңел булмаячак. Бу ел авыл уҗалыгы өчен уңышлырак булыр дип өметләнәбез”, - диде Фәрит Мөхәммәтшин.
● 19 февральдә ТР Дәүләт Советы Рәисе Фәрит Мөхәммәтшин Спас муниципаль районына эш сәфәре кылды. 

Республика парламенты җитәкчесе Болгарда район үзәге производстволарында булды. Фәрит Мөхәммәтшин “Спас икмәге”, “Болгар икмәк кабул итү предприятисе» һәм “Вега-М” предприятиеләре цехларын карагач, Спас районында кече һәм урта бизнес үсеше, хуҗалык алып бару шартлары белән кызыксынды. 

Дәүләт Советы Рәисе район мәдәният йортында җирле товар җитештерүчеләр күргәзмәсен карады. Биредә төрле түгәрәкләрдә шөгыльләнүче балалар үз осталыкларын күрсәтте. Аннары Фәрит Мөхәммәтшин Спас муниципаль районы советының хисап сессиясендә катнашты. Анда район башлыгы Камил Нугаевның 2015 елгы социаль-икътисади үсеше һәм 2016 елгы бурычлар турындагы доклад белән чыгыш ясады. 

Район башлыгы узган елга нәтиҗә ясап, икътисади эшчәнлекне төп юнәлешләре авыл хуҗалыгы һәм туризмны үстерү булуын белдерде. 796 млн сумлык продукция сатылган һәм хезмәт күрсәтелгән, бу узган ел күрсәткечләреннән 15 процентка күбрәк. Мөгезле эре терлек баш саны, ит һәм сөт җитештерү күләме арттырылган. Районда айлык уртача хезмәт хакы 12,3 мең сум тәшкил иткән. Борынгы Болгарга килүче туристлар саны шактый арткан, - 350 мең кеше тәшкил иткән. 

Камил Нугаев, киләсе елга туризмны һәм өстенлекле тармаклар буенча эшмәкәрлекне үстерү төп бурыч, диде ул. Бу юнәлештә мөмкинлекләр бар. Районда кече һәм урта бизнесны үстерү өчен продукция җитештерү һәм тристлык хезмәтләре күрсәтү буенча да урын күп. 

Район советы сессиясендә ТР Дәүләт Советы Рәисе Фәрит Мөхәммәтшин чыгыш ясады. Ул районның 2015 елгы хуҗалык эшчәнлеген тәнкыйтькә тотты. “Биредә туризмны үстерү һәм исламны пропагандалауга зур мөминлекләр бар. Спас районында Болгарны Россия ислам үзәгенә әйләндерергә телибез. Эре инвестицияләр кертәбез, ислам академиясенә нигез салдык, заманча кунакханәләр төзибез. Сез урында боларның барысын да тормышны яхшырту өчен файдаланырга тиеш. Биредә туристлар мөмкин кадәр күбрәк акча калдырсын өчен тырышырга кирәк. Әмма, кызганычка каршы, сезнең яктан активлык җитми. Күп кенә күрсәткечләр буенча сез соңгы урында, эшсезлек арткан, халык китә. Районда җиң сызганып кулланырлык резервлар бар. Әмма елдан-ел Спас районы республика муниципаль берәмлекләре рейтингында соңгы урында кала. Бу рейтингта 45 нче урын сезнең район өчен түгел”. 

Шулай ук кече эшмәкәрлек үсеше дә канәгатьләнерлек түгел. “Әлбәттә, эре агрохолдинглар, аларның инвестицияләре район икътисады өчен яхшы, - дип билгеләп үтте ул. – Алар бит районда яшәүчеләрнең барысын да эшле итә алмый. Эшлекле кешеләрне актив эшчәнлеккә җәлеп итәргә, үз эшен ачарга теләүчеләрне табу зарур. Районда кече эшмәкәрлек традицияләре бар. Аннары сез югары сыйфатлы товар ашлыгы җитештерәсез. Барысын да кулланырга кирәк”. 

ТР Дәүләт Советы Рәисе районның авыл хуҗалыгы секторында вазгыятьне җайга салуга өметләнеп, Спас районы җитәкчелеге игътибарын социаль-икътисади үсеш бурычларын хәл итүгә юнәлтте. Фәрит Мөхәммәтшин фикеренчә, туристлык юнәлешләре һәм авыл хуҗалыгы белән бәйле район үзенчәлекләре биредәге хәлне яхшырту мөмкинлеге бирә. 

Спас муниципаль районы сессиясендә шулай ук РФ ФҖ Дәүләт Думасы депутаты Айрат Хәйруллин, ТР Дәүләт Советы депутаты Фоат Вәлиев һәм республика министрлыклары һәм ведомстволары вәкилләре ктанашты.
● 24 февральдә ТР Дәүләт Советы Рәисе Фәрит Мөхәммәтшин Алабугада эш сәфәрендә булды. 

Татарстан парламенты башлыгы шәһәрнең сәнәгать предприятиеләре күргәзмәсен карады һәм депутатларның район Советы сессиясендә катнашты. Анда узган елга нәтиҗә ясалды һәм киләчәккә планнар билгеләнде. Сессиядә шулай ук республика министрлыклары, ТР Дәүләт Советы депутатлары, Алабуга предприятиеләре һәм иҗтимагый оешмалары җитәкчеләре катнашты. 

“Гомумән, Алабугада, шулай ук Татарстан Республикасында яшәүчеләр төп күрсәткечләрне тормышка ашырды, сез 45 мең кв метрдан артык торак төзедегез, Татарстанда 2 млн 450 мең кв метр торак төзелде һәм, 2015 елда Президентның 30 программасын гамәлгә куюны дәвам итеп, социаль бурычлар үтәлде. Сез 29 программада катнаштыгыз һәм шәһәрне, һәм районны, яшәү шартларын яңартып җитди адым ясадыгыз. Сүз яңа ФАПлар, торак салу, авыл клублары һ.б. турында бара. Бу республиканың һәм муниципалитетның уртак уңышы, дип билгеләп үтте ТР Дәүләт Советы Рәисе. 

2015 елда Алабуга районы территорияләрне үстерүгә 2,6 млрд сум инвестиция җәлеп итте, 30 федераль һәм республика программаларында катнашты. 

Узган ел Алабугада 260 урынга исәпләнгән “Киләчәк” балалар бакчасы эшли башлады. Әгәр былтыр 3-7 яшьлекләр арасында чират мәсьәләсе хәл ителсә, быел 2-3 яшьлек балалар арасында бу мәсьәлә чишелде. Торак-коммуналь секторда зур эш башкарылды. 

“Агымдагы елда су белән тәэминаты һәм су бүлә торган челтәрләр буенча проблемаларны хәл итү бурычы (аларның 90 проценты тузган) тора. Зур инвестицияләр кирәк. Аларны бары тик ТКХны реформалаштыру программасы ашы гына алырга мөмкин. Бу юнәлештә эш алып барыла”, - дип билгеләп үтте район башлыгы Геннадий Емельянов. 

Шулай ук ул икътисади күрсәткечләрне дә бәян итте. Мисал өчен, икътисади кризиска карамастан, республика муниципалитетларының күбесеннән аермалы буларак, Алабуга районы мөгезле эре терлекнең баш санын саклап калды һәм сөт күләмен арттырды. Күрсәткечләр рейтингында Алабуга районы сыер ите җитештерү буенча икенче урынны били һәм һәр сыердан савылган сөт күләме буенча – тугызынчы. Шул ук вакытта социаль-икътисади күрсәткечләрнең гомуми рейтингында Алабуга районы муниципалитетлар арасында 14 урында тора. 

Татарстанда Алабуга эшсезлек буенча икенче урынны били, моннан тыш, 2015 елда Алабуганың күпчелек предприятиеләре җитештерү күләмен киметкән, кайберләренең күрсәткече 65 процентка кадәр төшкән. Алар арасында азык-төлек җитештерү, шулай ук нефть һәм нефть предприятиеләре дә бар. “Бу предприятиеләргә ярдәм итү мөмкинлекләрен эзләргә кирәк”, - дип билгеләп үтте Фәрит Мөхәммәтшиин. 

Узган ел күрсәткечләре буенча Алабуга районы ТРда җитештерелгән продукция күләме белән беренче бишлеккә керә. “Без, элеккечә, республиканың 45 муниципаль берәмлеге арасында ТРда җитешерелгән продукция күләме (68,7 млрд сум) буенча бишенче позицияне билибез. Шул ук вакытта махсус икътисади зона резидентлары өлеше – 51,8 млрд сум”, - диде хисабында район башлыгы Геннадий Емельянов. Әмма бүген барлык предприятиеләрдә дә җитештерү егәрлеге тулы көченә кулланылмый. Шулай ук шәһәрдә автовокзал проблемасын хәл итү зарур. Бүген төзелгән вокзал хуҗасы белән сөйләшүләр алып барыла, быел бу проблема хәл ителергә тиеш, дип сөйләде ул. 

Фәрит Мөхәммәтшин һәм Геннадий Емельянов хезмәт алдынгыларына дәүләт бүләкләре тапшырды. Алар арасында авыл җирлеге башлыклары, мәктәп директорлары, азык сәнәгате һәм коммуналь хуҗалык хезмәткәрләре дә бар. ТР Дәүләт Советы Рәисе Куклюк авыл җирлеге башлыгына “ТР җирлекләре арасында яңа елга иң яхшы бизәү” конкурсында беренче урынны алган өчен 300 мең сум күләмендә сертификат тапшырды.
● 25 февральдә Казан дәүләт энергетика университетында, “Бердәм Россия” Бөтенроссия сәяси партиясе тарафыннан гамәлгә ашырыла торган “Россия экологиясе” проекты кысаларында, ачык дәрес уздырылды. 

Чарада ТР Дәүләт Советы Рәисе Фәрит Мөхәммәтшин, ТР экология һәм табигый байлыклар министрының беренче урынбасары Рөстәм Камалов, “Россия экологиясе” федераль партия проекты аппараты җитәкчесе Роман Романов, Санкт-Петербург Закон чыгару җыены рәисе җитәкчесе киңәшчесе, “Россия экологиясе” проектына Санкт-Петербургта җитәкләүче Роман Коваль, проектның ТР буенча төбәк координаторы, ТР Дәүләт Советы депутаты Ирек Салихов һ.б. рәсми затлар катнашты. 

Ачык дәрескә экология буенча республикакүләм олимпиадаларда катнашкан һәм җиңгән мәктәп укучылары чакырулы иде. Иң элек укучыларны университетның “ТРда энергияне сакчыл файдалану өлкәсендә компетенцияләр һәм технологияләр үзәге” белән таныштырып, кыскача экскурсия уздырдылар. 

Бу вакытта шәрәфле кунаклар югары уку йортының декабрь аенда ачылган тулай торагын карады, соңрак исә алар өчен дә алда искә алынган үзәк буенча экскурсия үткәрелде. 

Энергетика университеты ректоры Эдвард Габдуллаҗанов ачык дәресне башлап, бу дәреснең әйләнә − тирә мохитне, экологияне саклау өчен мөһимлеген ассызыклады. 

Фәрит Мөхәммәтшин югары уку йортында күргәннәреннән канәгать булуын белдерде. “Җир шарының 6 кыйтгасыннан булган студентлар монда — Казан дәүләт энергетика университетында белем алу мөмкинлегенә ия”, - диде ул һәм сүзен 2015 елда Татарстанда узган, быел РФ Дәүләт Думасына булачак сайлаулар хакында дәвам итте. 

“Сезнең һөнәрегез бик зур ихтыяҗга ия. Аның киңкырлы булуы белән дә мин килешәм. Диплом алып, республикада эшләгәндә дә, аннан читтә дә, сезнең мөмкинлекләрегез зур. Казан дәүләт энергетика университеты базасы сыйфатлы белгечләр әзерләргә мөмкинлеге бардыр дип саныйм. Шикләнмәгез, алган һөнәрләрегез буенча сезгә карата ихтыяҗ зур булачак һәм, эшкә урнашып, Ватанга, илгә файда китерәчәксез”, - диде ул. 

Ачык дәрескә килгәндә, парламент җитәкчесе мондый тәҗрибәнең инде берничә дистә ел уздырылуын билгеләп, аларның төрле темаларга багышлануын, анда төрле белгечләр катнашуын билгеләп үтте. 

“Мондый чаралар ачык дәресләрне оештыручылар өчен файдалы, чөнки алар дәрескә ныклабрак әзерләнә, аудиториядә дә кызыксыну уята, - дип билгеләп үтте Фәрит  Мөхәммәтшин. - Татарстанның энергетикасы һәм электр энергетикасы төрле. Аларның кайберләре су ресурслары белән бәйле булса, икенчеләре газга бәйле. Энергияне сакчыл файдалануда яңа технологияләр файдалану безнең өчен дә мөһим. Гражданнарга энергия мәсьәләсендә сакчыллыкка өйрәтү аеруча кирәкле”. 

Республиканың сәнәгать өлкәсендә үзебездә җитештерелгән энергияне файдалануның мөһимлеген, читтә җитештерелгән энергия бары үзебездәгедән арзан булса гына Татарстанның сатып алуын, республиканың башка төбәкләргә электр энергиясен сатуына да игътибарын юнәлтте парламент җитәкчесе. 

“Энергетика ресурсларын сакчыл файдалану мәсьәләсе безнең өчен бик мөһим. Кечкенә генә территориясе булган Япониядә энергияне тапшыру буенча зур кенлыклар юктыр, бәлки. Бездә исә климат шартлары күпкә кырысрак, энергияне ерак араларга тапшырырга кирәк. Болар барысы да безнең алда энергиянең кыйммәтен киметү һәм янга калдыру мәсьәләләрен калкыта. Бүген университетта безгә күрсәтелгән әйберләр — галимнәребез казанышлары. Алар Татарстан һәм аннан читтә булган төбәкләр предприятиеләрендә файдаланылачак”, - дип ассызыклады ТР Дәүләт Советы Рәисе. 

Күп тармаклы сәнәгать оешмалары булган Татарстан өчен нәтиҗәлелек мәсьәләсе энергиядән файдалануга гына кагылмый, дип саный Фәрит  Мөхәммәтшин. Машина, очкычлар төзүдә дә иң алдынгы технологияләр файдалануын, моңа җитди игътибар булын искәртте ул. 

Ачык дәрес узган югары уку йорты ректоры Эдвард Габдуллаҗанов Фәрит Мөхәммәтшин кулларыннан дәүләт бүләген кабул итеп алды. Аңа РФ Мәгариф һәм фән министрлыгы тарафыннан, уку процессын үстерү һәм камилләштерү, фәнни эзләнүләр өлкәсендә актив эшчәнлеге, югары квалификацияле кадрлар әзерләүдә зур өлеш керткәне өчен, Россия Федерациясенең югары һөнәри белем бирүдә мактаулы хезмәткәре исеме бирелде. 

Роман Романов фикеренчә, энергетика технологияләрен үстерү темасы бик мөһим һәм перспективалы. “Россия экологиясе” проектының төп максаты —энергиянең альтернатив һәм яңарып торган чыганакларын ачыклау. Без бүген Япониядә калдыклардан ни рәвешле энергия алуларын күрсәттек. Ул проект Татарстанда да гамәлгә ашырылыр дип ышанам. Аның буенча эшчәнлек инде алып барыла һәм бу ахыргача җиткерелеп, укучылар Татарстан Республикасында төзелгән әлеге заводны да карый алырлар дип уйлыйм”, - диде журналистлар белән аралашу вакытында. 

Ачык дәрескә килгәндә, Роман Романов сүзләренчә, балалар дөрестән дә экология проблемалары белән кызыксына һәм аларны да бу мәсьәлә борчый. Киләчәктә бәлки әлеге яшьләр арасыннан энергияне дөрес файдалану, яңа чыганаклар уйлап табучылар чыгар, дигән фаразын җиткерде проект җитәкчесе. 

“Татарстанда чүп-чарны эшкәртү буенча иң яхшы завод барлыкка киләчәгенә ышанып калам. Бу эш гамәлгә ашкан очракта, республика бөтен Россиягә үрнәк күрсәтәчәк”, - диде ул һәм “Ростехнологии” һәм “Хитач” компанияләре ТРда шундый завод төзергә планлаштырулары хакында хәбәр итте.
● 25 февральдә Татарстан халыклары Дуслык йортында ТР Дәүләт Советы Рәисе Фәрит Мөхәммәтшин "РФ фин-угыр халыклары ассоциациясе" Гомумроссия хәрәкәте советы президиумы утырышында катнашучылар белән очрашты. 

Журналистлар белән сөйләшү барышында Фәрит Мөхәммәтшин Россия фин-угыр халыклары ассоциациясең Казанда  утырышы беренче тапкыр уздырылуына  игътибарны юнәлтте. "Мин аларны үзебезнең республикада сәламләү мөмкин һәм кирәк дип санадым - Татарстанда фин-угыр халыклары вәкилләре аз түгел. Безнең фин-угыр агай-эне, коллегалар, дуслар тугандаш республикалардан - Удмуртия, Мордовия, Марий Эл, шулай ук Мәскәүдән килгәннәр, - дип билгеләп үтте Ф.Мөхәммәтшин. - Татарстанда беркайчан да һәм беркемне дә, алар төрки телле яки фин-угыр телле булсынмы, милли билге буенча бүлгәләмәделәр. Безнең өчен ул - дусларча тугандаш гаилә. Аларның да хезмәттәшлек буенча тәҗрибәсе бардыр дип уйлыйм, бит РФ фин-угыр халыклары ассоциациясе - Россиядә иң эреләренең һәм чынлыкта гамәлдә булганнарының берсе. Безнең багланышларны бу тирәнәйтер дигән фикердәмен", - дип өстәде ТР парламенты башлыгы. 

Ассоциация вәкилләре белән очрашу барышында Ф.Мөхәммәтшин Татарстандагы сәяси, икътисади вазгыять турында мәгълүмат бирде. Аерым алганда, ул республиканың сәнәгый куәте югары булуын билгеләп үтте. Хәзер Татарстан нефть бәяләре төшүенә борчыла. 2015 ел бюджеты барреле 114 доллар исәбеннән формалаштырылды, ә инде бүген бәясе 30 долларга кадәр төште. Югалтулар сизелерлек. "Шуңа да карамастан, без куелган бурычларыбызны үтибез", - дип ассызыклады спикер. Аның сүзләренчә, бүген Татарстанда сәнәгать комплексы уңышлы эшли. 

Аерым алганда, Фәрит Мөхәммәтшин "КАМАЗ"да кертелгән һәм күптән түгел Чаллыга килгәч РФ Президенты Владимир Путин тарафыннан хупланган инновацияләргә тәфсилле тукталды. Спикер авыр йөк машиналары эшләп чыгарылганда җиһазландырылачак яңа моторлар турында искәртте. Фәрит Мөхәммәтшин шулай ук кунакларга Татарстан табиблары тарафыннан чит ил җиһазларында йөрәккә (турыдан-туры күчереп кую) һәм бавырга югары технологияле операцияләр ясау турында сөйләде. "Татарстан үзен инновацияләре булган республика итеп таныта", - дип билгеләп үтте ул. ТР парламенты башлыгы шулай ук республика районнарында авыл мәдәният йортлары төзү мәсьәләләренә тукталды, ТР шәһәрләрендә халыклар Дуслык йортлары ачылуы турында сөйләде. 

РФ фин-угыр халыклары ассоциациясе вәкилләре Казанда 27 февральгә кадәр була. Шул арада кунаклар Татарстан халыклары ассамблеясы һәм Дуслык йорты эшчәнлекләре белән таныша. Моннан тыш, Ассоциация советы президиумы утырышы була. Шулай ук Татарстан Республикасында яшәүче фин-угыр халыклары үзенчәлекләренә ярдәм итүгә бәйле мәсьәләдә фикерләшү планлаштырыла.
● 27 февральдә ТР Дәүләт Советында ТР студентлар арасында парламент дебатлары буенча республика чемпионаты финалы үткәрелде. Аның беренчесе узган елны булган иде. 

 “Республика дебатов” Татарстан белем бирү-дискуссия үзәге советы рәисе Альберт Карпов әйтүенчө, быелгы чемпионатта 200дән артык кеше, шул исәптән Татарстан югары уку йортлары студентлары, катнашкан. Финалга чыккан 8 кеше 4 командага бүленеп, беренче хөкүмәт, икенче хөкүмәт, беренче оппозиция, икенче оппозиция командалары вәкилләрен тәшкил иткән. 

Парламент дебатлары буенча ТР Чемпионаты республика дебатерлык бергәлегенең төп чарасы булып тора. Парламент дебатлары – ул дөньяның һәрбер эре югары уку йортында диярлек гамәлдә булган интеллектуаль уен, - дип, А.Карпов аның ел да 100дән артык илне колачлавын билгеләп үтте. – Әгәр Россиядә иң интеллектуаль уен дип “Что? Где? Когда?” уены саналса, дөнья мәйданында – парламент дебатлары. Россиядә дебатерлык бергәлеге шактый яшь булуга карамастан, Татарстан инде субъектлар арасында уенны уздыру сыйфаты һәм катнашучылары әзерлеге ягыннан лидерлыктагы өчлеккә керә”. 

Уенның максаты – теге яки бу закон проектын алга этәрү, ул исә парламентта фикер алышуларны модельләштерү юлы белән тормышка ашырыла. Аерым алганда, сценарий буенча финалистлар (хөкүмәт командалары) сайлауга килмәгән өчен административ җаваплылык кертү турында закон проекты үткәрмәкче булып, бу инициативага каршы фикер (оппозиция командалары) белдерде. 

Уенның үзенчәлеге буларак катнашучыларга дискуссиягә әзерлеккә нибары 15 минут бирелүне әйтергә була. Аннары уенчылар үзләренең интеллектуаль мөмкинлекләрен, эрудициясен, аналитик фикер йөртү, ораторлык сәләтләрен, шулай ук критик күзлектән фикерли белүен күрсәтте. Нәкъ менә шул сыйфатларны ТР Дәүләт Советы Рәисе урынбасары Римма Ратникова, ТР Дәүләт Советы секретаре Лилия Маврина һәм республика парламентының башка вәкилләре, РФ ФҖ Дәүләт Думасы депутатлары Марат Бариев, Александр Сидякин, ТР Үзәк сайлау комиссиясе рәисе урынбасары Валентина Каменькова, ТР Президенты Аппараты, ТР Конституцион суды, ТР Җәмәгать палатасы, ТР Яшьләр эшләре һәм спорт министрлыгы вәкилләре һ.б.лар кергән мәртәбәле жюри бәяләде. 

“Дебатлар сөйли белүне шомарта дип санала. Әмма бу гына түгел. Кешенең харизмасын ачыклау мөһим. Аны еллар дәвамында шомартып була, диләр. Коммуникатив сәләтләрнең, күндерә белүнең булачак сәясәтчегә карьера ясап, уңышлы эшләү өчен кирәклеге аннан ким түгел, - дип басым ясап әйтте Римма Ратникова. - Бәлки яшьләрнең кайсын да булса үзебезнең праймеризга чакырырбыз, кайсы беләндер алга таба хезмәттәшлек итәрбез... Мөгаен, арагызда Татарстан Республикасы Дәүләт Советының булачак депутатлары бардыр”, - дип мөрәҗәгать итте ул дебатларда катнашучыларга. 

Александр Сидякин әйтүенчә, дискуссия – теләсә кайсы җәмгыятьне алга этәрү механизмы. “Без Советлар Союзында озак вакыт андый мөмкинлектән – бер-беребез белән дискуссия алып барудан мәхрүм идек, – диде ул. – Бүгенге катнашучыларга тәкъдим ителгән темага мин үзем дә дискуссия алып барыр идем, чөнки сайлаучыларны сайлауда катнашырга төрле юллар белән стимуллаштырырга кирәк. Мондый форматлар компромисслар табып, уртак эш башкаруда цивилизацион диалог булдыру мөмкинлеге бирә “. 

Беренче хөкүмәт командасы вәкилләре премьер-министр Рөстәм Хафизов һәм премьер-министр урынбасары Никита Харченко, икенче хөкүмәт командасы фракция җитәкчесе Анна Андреева һәм хөкүмәт секретаре Роман Егоров, беренче оппозиция командасы оппозиция лидеры Вячеслав Лавров һәм оппозиция лидеры урынбасары Алексей Дудочников, икенче оппозиция командасында тарафдарлар хәрәкәте рәисе Артем Герасимов һәм оппозиция секретаре Евгений Музычук булып, финал уен нәтиҗәләре парламент дебатлары буенча ТР чемпионаты җиңүчесе дип икенче оппозиция командасы игълан ителде, аңа җиңүче кубогы һәм дипломнар бирелде. “Иң яхшы спикер” исеменә Артем Герасимов лаек булды. Финалистлар дипломнары һәм медальләре беренче һәм икенче хөкүмәт, беренче оппозиция командалары вәкилләре алды. Быел чемпионатта җиңүчеләр Саранскига Идел буе федераль округы интеллектуаль олимпиадасына җибәрелә. 

“Сез Дәүләт Думасындагы коллегаларыбызның шактыена фора бирерлек. Мин аргументациягезне ишеттем, хис-тойгыларыгызны күрдем, нәкъ менә шулар безнең реаль сәясәттә юк. Алга барыгыз. Сез – безнең киләчәк!” – диде чара азагында Александр Сидякин.
● 29 февральдә ТР Халыклар дуслыгы йортында ТР халыклары ассамблеясы советы утырышы булды.Чарада ТР Дәүләт Советы Рәисе Фәрит Мөхәммәтшин, ТР Премьер-министры урынбасары - ТР мәгариф һәм фән министры Энгель Фәттахов, ТР мәдәният министры Айрат Сибагатуллин һ.б. рәсми затлар катнашты. Көн тәртибенә 5 мәсьәлә куелган иде. Утырыш вакытында узган 2015 елга нәтиҗәләр ясалып, 2016 елга планнар билгеләнде. 

Утырышны әлеге оешма җитәкчесе,  республика парламенты башлыгы Фәрит Мөхәммәтшин ачып, 2015 елда ТР Халыклары ассамблеясы советының эшчәнлеген югары бәяләде, файдалы бик күп чаралар үткәрелүен билгеләп үтте. 

Хәзерге вакытта ТР Халыклары ассамблеясы составында 30 дан артык милли иҗтимагый берләшмә бар. Быел алар тагын икегә артачаклары хакында әлеге оешманың Башкарма комитеты җитәкчесе Николай Владимиров хәбәр итте. Болар − Бурятия һәм Карачай-Балкар автономияләре. 

Ул шулай ук узган ел Татарстанга килгән һәм теркәлү узган мигрантларның саны 225 меңнән артып китүен билгеләп үтте. 

ТР Халыклар дуслары йорты җитәкчесе Ирек Шәрипов чыгышында милләтара мөнәсәбәтләрнең актуальлеге артуын ассызыклады. “Татарстан Халыклар дуслыгы йорты бина яки офис кына булып калмыйча, республиканың күп милләтле тормышын баетырга тиеш. Моңа барлык милли-мәдәни оешмаларның актив эшләве кирәк. Россия һәм Татарстанның дәүләт программаларында катнашу безгә шундый мөмкинлекләр бирә”, - диде һәм ТР Халыклар дуслыгы йортын республика Хөкүмәтенең милләтара мөнәсәбәтләр өлкәсендә башкарган эшләре визит карточкасы дип атады. Аның сүзләренчә, узган ел әлеге бинада чит илләрдән 50 ләп һәм халыкара, төбәкара конференцияләрдә катнашкан 13 ләп делегация кунак булган. Халыклар дуслыгы йортларының үзара эшчәнлегенә килгәндә, Ирек Шәрипов 2015 елда Россиянең 5 төбәгендәге 5 Халыклар дуслыгы йорты белән үзара эшчәнлек турында килешү төзелгәнлеге хакында белдерде. “Без сезне барысы белән дә дус булырга өндәмибез, һәр кеше дә дус була алмый. Ә менә безнең күп милләтле илебездә тынычлыкта яши белү сәләте һәркемгә кирәк. Килешеп яшик, җәмәгать”, - дип сүзен йомгаклады ул. 

ТР Халыклары ассамблеясының яшьләр юнәлеше җитәкчесе Тимур Кадыйров шулай ук узган елда башкарган эшләр буенча хисап тотты. 

Фәрит Мөхәммәтшин республиканың милли иҗтимагый берләшмәләрен федераль дәрәҗәдә һәм республика күләмендә үткәрелә торган грант программаларында катнашырга өндәде. Николай Владимировка бу өлкәдә эш алып барырга, милли-мәдәни автономияләргә грантлар хакында мәгълүмат җиткерергә йөкләмә бирде. 

“Республика дәрәҗәсендә эшчәнлек темпларын киметмичә, безгә җирлекләрдә тыгыз эшләргә кирәк. Кайбер берләшмәләр районнарга, шәһәрләргә чыгып, шул җирлектәге үз милләтеннән булган халык белән аралаша, аларга якыная”, - диде Фәрит Мөхәммәтшин. 

Ул шулай ук якшәмбе мәктәпләре эшчәнлеге мәсьәләсенә дә кагылды. Якшәмбе мәктәпләренә балаларын укырга бирмәгән ата-аналарга, моңа милли-мәдәни автономияләрнең ата-аналарны җәлеп итмәүләренә шелтә белдерде. “Республика тарафыннан, Мәгриф һәм фән министрлыгы тарафыннан балаларыгызны Татарстанда туган телегезгә, мәдәниятегез, гореф-гадәтләрегезгә өйрәтергә мөмкинлекләр бирелә. Аны файдаланырга кирәк”, – диде ассамблея җитәкчесе. 

Ул шулай ук Ассамблеяның яшьләр юнәлешенә яхшырак эшләргә, сайт эшчәнлеген активлаштырырга кирәк дигән бурыч йөкләде. 

Утырыш тәмамланганнан соң, Фәрит Мөхәммәтшин журналистлар белән аралашты. 

“Республика дәрәҗәсендә Татарстан халыклары ассамблеясы дөрес эшчәнлек алып бара. Бик күп чаралар үткәрелә, Татарстанда булган барлык диаспоралар бәйрәмнәрендә катнашалар. Халыклар дуслары йортлары, милли-мәдәни автономияләр эшчәнлеген активлаштыру өчен без хәзер көчебезне муниципаль районнарга һәм шәһәрләргә юнәлдерергә ниятлибез. Моның өчен кайсыдыр халыклар дуслыгы йортында төзекләндерү эшләре башкарырга, кайбер җирләрдә яңаларын ачарга кирәк булачак”, - диде Ф. Мөхәммәтшин һәм бу эшнең җиңел булмаячагын, әмма шунардан башка зур нәтиҗәгә ирешеп булмавын ассызыклады. 

Миграция агымнары белән бәйле сорауга килгәндә, ТР халыклары ассамблеясы җитәкчесе республикада мигрантларны арттыруырга яки киметергә дигән максат куелмавын билгеләп үтте. “Татарстан хакимиятенең максаты — республикада һөнәрләре ягыннан ихтыяҗ булган мигрантларны җәлеп итү. Безнең, ягъни ассамблеяның максаты − Татарстанга килгән мигрантларны республика тормышына җайлаштыру”, - диде ул. 

Фәрит Мөхәмәтшин ассамблея эшчәнлегенә бәя бирде. “Аның эше белән тулысынча канәгать булып бетеп булмый. Бүген берсен эшләсәң, иртәгә безнең алда яңа бурычлар, чишеләсе мәсьәләләр барлыкка килә. 2015 елга йомгак ясап әйткәндә, күп эш башкарылды, Дуслык йортлары ачу безнең алга куелган максат иде. Халык белән дуслыкны саклау, якшәмбе мәктәпләрен эшләтеп, Татарстанда яшәгән күп милләтле халыкка үз ана телләрен өйрәтү, телләрен саклап калу буенча шактый эш башкарылды”, - диде ул журналистлар сорауларына җавап биреп.
	Дәүләт Советының унбишенче утырышы 


11 февральдә ТР Дәүләт Советының унбишенче утырышы булды. Аның эшендә Татарстан Республикасы Президенты Рөстәм Миңнеханов, ТР Премьер-министры Илдар Халиков, Хөкүмәт әгъзалары катнаштылар. 

Президиум көн тәртибенә 37 мәсьәлә тәкъдим иткән иде. Аларның уникесе − Татарстан Республикасы закон проектлары. Алар арасында “2016 елга Татарстан Республикасы Территориаль мәҗбүри медицина иминияте фонды бюджеты турында”гы Татарстан Республикасы Законына үзгәрешләр кертү хакында”, “Оешмалар мөлкәтенә салым турында”гы Татарстан Республикасы законының 3 маддәсенә үзгәреш кертү хакында”, “Татарстан Республикасының монопрофильле муниципаль берәмлекләре (моношәһәрләре) территорияләрендә төзелгән социаль-икътисадый үсеше алдан билгеләнә торган территорияләр резидентлары өчен оешмалар табышына салым буенча салым ставкасын билгеләү турында”, “Татарстан Республикасы дәүләт бүләкләре турында”гы Татарстан Республикасы законына үзгәрешләр кертү хакында”, “Татарстан Республикасы дәүләт символлары турында”гы Татарстан Республикасы законының 9 нчы маддәсенә үзгәреш кертү хакында”, “Татарстан Республикасы Дәүләт Советы депутаты статусы турында”гы Татарстан Республикасы законына үзгәрешләр кертү хакында”, “Татарстан Республикасы Сайлау кодексына үзгәрешләр кертү турында”, “Татарстан Республикасы Җир кодексына үзгәрешләр кертү турында” һәм “Татарстан Республикасында театрлар һәм театр эше турында” закон проектлары беренче укылышка чыгарыла. 

Көн тәртибен тикшерү барышында парламент комитетлары рәисләре Альберт Хәбибуллин, Шакир Яһүдин һәм Рафис Борһанов өстәмә тәкъдимнәр белән чыктылар. Нәтиҗәдә бишенче чакырылыш Татарстан Республикасы Дәүләт Советының унбишенче утырышының көн тәртибе 44 мәсьәлә кертеп расланды.
“Оешмалар мөлкәтенә салым турында”гы Татарстан Республикасы законының 3 нче маддәсенә үзгәреш кертү хакында” һәм “Татарстан Республикасының монопрофильле муниципаль берәмлекләре (моношәһәрләре) территорияләрендә төзелеш социаль-икътисади үсеше алдан билгеләнә торган территорияләр резидентлары өчен оешмалар табышына салым буенча салым ставкасын билгеләү турында”гы 197-5 нче номерлы ТР закон проектлары кабул ителде. Алар, социаль-икътисадый үсеше алдан билгеләнә торган территория резидентларына республика тарафыннан салым ташламалары — оешмалар мөлкәтенә салым түләүдән азат итү рәвешендә дәүләт ярдәме күрсәтү максатыннан, эшләнелгән. 

Федераль законда карлаганча, РФ Хөкүмәте тарафыннан расланган исемлеккә кертелгән социаль-икътисади үсеш алган территорияләр төзелергә мөмкин. ТРда болар - Яр Чаллы һәм Яшел Үзән калалары. 

2016 елның гыйнварында РФ Хөкүмәте Рәисе Дмитрий Медведев тарафыннан “Чаллы” социаль-икътисади үсеше алдан билгеләнә торган территориясен төзү турында”гы РФ Хөкүмәте карары имзаланган. 

Моношәһәрнең үсеше билгеләнгән территорияләр резидентларына ярдәм формалары буларак бары тик салым ташламалары күрсәтелә. 

Үсеше билгеләнгән территория резиденты статусын алган оешмалар өчен табышка салым федераль бюджет кереме буларак процент күләмендә билгеләнә һәм РФ субъектлары бюджетларына күчерелергә тиешле акча буларак аңа киметелгән салым ставкасы билгеләнергә мөмкин (ставка беренче табыш алган вакыттан башлап 5 салым чоры дәвамында 5 проценттан артырга тиеш түгел һәм аннан соңгы 5 салым чорында 10 проценттан арта алмый); оешмалар мөлкәтенә һәм җир салымын түләүдән азат ителә. 

Әлеге закон проектларын депутаталарга тәкъдим итүчеләрнең берсе бюджет, салымнар һәм финанс комитеты җитәкчесе Леонид Якунин сүзләренчә, Яр Чаллы территориясендә эшләргә теләк белдергән потенциаль инвесторлар саны шактый икән. 

 “Беренче адым ясалды, хәзер без карар кабул итәргә, ә республиканың Икътисад министрлыгы һәм Яр Чаллы администрациясе резидентлар буенча эшләргә тиеш. Бу безгә нәрсә бирә? Бу икътисадны диверсифицияләргә мөмкинлек бирәчәк, чөнки социаль-икътисади үсеше алдан билгеле территорияләр резидентлары бизнес үсеше өчен үзенә җәлеп итә”, - диде ТР Президенты Рөстәм Миңнеханов закон проектларына мөнәсәбәтен белдереп. 

Закон проектлары өченче укылышта кабул ителде.

Юридик затларны ТРның иң югары дәүләт бүләге — “Татарстан Республикасы алдындагы казанышлары өчен” ордены белән бүләкләү мөмкинлеге булачак. Бу хакта закон тулаем кабул ителде. 

“Татарстан Республикасы дәүләт бүләкләре турында”гы ТР законында бары тик РФ гражданнарын, чит ил гражданнарын һәм гражданлыгы булмаган затларны бүләкләү мөмкинлеге карала, оешмаларны бүләкләү башка рәвештә гамәлгә ашырыла иде. Мисал өчен, алар ТР Президенты Рәхмәт хаты белән бүләкләнергә мөмкин. Оешмаларга шулай ук ТР Дәүләт Советы Рәисе, ТР Министрлар Кабинеты, ведомстволар Рәхмәт хатлары тапшырыла. 

Шулай да, алда санап кителгән бүләкләр ТР дәүләт бүләкләре системасына керми һәм дәүләт бүләге булып саналмый. 

“Татарстан Республикасы дәүләт бүләкләре турында”гы ТР законына үзгәрешләр кертү хакында” ТР закон проекты республиканың бүләкләү турындагы законын тагын да камилләштерү максаты белән эшләнелгән. Ул кабул ителеп, ТР Президенты тарафыннан имзаланганнан соң, юридик затларга ТР дәүләт бүләкләре тапшыру мөмкинлеге булачак. 

“Хезмәт коллективлары хокукый нормалардан зыян күрергә тиеш түгел. Шуңа да закон поектларын I укылышта кабул итәргә тәкъдим итәм”, - диде Фәрит Мөхәммәтшин законны камилләштерергә кирәклеген ассызыклап. 

“Татарстан Республикасы Җир кодексына үзгәрешләр кертү турында”гы ТР закон проекты беренче укылышта кабул ителде. 

Ул дәүләт һәм муниципаль саналган җир кишәрлекләрен юридик затларга һәм гражданнарга бирү мәсьәләләренә кагыла. 

ТР Дәүләт Советы Рәисе Фәрит Мөхәммәтшин журналистлар белән аралашу барышында бу үзгәрешләрнең федераль законнарда булган үзгәрешләргә бәйле икәнен ассызыклады. Ул шулай ук закон проектының җирләрне тагын да нәтиҗәлерәк файдалануга юнәлдерелгән булуын билгеләп үтте. 

“Республикада, район үзәкләрендә һәм җирлекләрдә моннан 3-5 ел элек хосусыйлаштырылган, әмма файдаланылмаган җирләр күп. Бу — безнең төп фондыбыз, җир ул җитештерү ысулы”, - диде парламент җитәкчесе. Аның сүзләренчә, законда җирне теркәү, хисапка кую һ.б. мәсьәләләр дә карлаган. Бу безгә күп керем дә китермәс, әмма җир “эшләргә” тиеш, диде ул бу уңайдан.
Татарстан Республикасы буенча Эчке эшләр министры Артем Хохорин ТР Дәүләт Советы утырышында 2015 нче елда полиция эшчәнлеге турында хисап белән чыгыш ясады. 

Артем Хохорин оператив вазгыятьтә үзгәрешләр булуын, соңгы 20 ел эчендә былтыр җинаятьләрнең чагыштырмача аз санда теркәлүен, штат санының 9 процентка диярлек кыскартылуын билгеләп узды. 

2015 ел нәтиҗәләре буенча, Татарстанда җинаятьчелек дәрәҗәсе 100 мең кешегә 1,3 мең җинаять тәшкил иткән, ил һәм округ буенча чагыштырганда, ул түбәнрәк (РФда – 1,6 мең, ИФОда – 1,5 мең). Казан, Яр Чаллы, Югары Ослан, Тукай, Менделеевск, Яшел Үзән, Биектау һәм Питрәч районнарында җинаятьчелек дәрәҗәсе аеруча югары булган. Җинаятьчелек, мошенниклык, аеруча кәрәзле элемтә чараларын кулланып кылынган мошенниклык, караклык нәтиҗәсендә, арткан. Артем Хохорин әйтүенчә, быел республикада кайбер җинаятьләрнең артуы фаразлана. 

Татарстан ЭЭМ башлыгы икътисади юнәлешле җинаятьләргә тукталып, “финанс пирамида”ларын бетерүгә аерым игътибар бирелде, дип билгеләп үтте. Моннан тыш, республика полицейскийлары законсыз комарлы уеннар оештыруның 123 очрагын фаш иткән, моңа 15 җинаятьчел бергәлек тә керә. Ел дәвамында барлыгы 340 мең литрдан артык контрафакт алкоголь әйләнештән тартып алынган һ.б. 

Министр депутатларның берсенең соравына җавап биреп, хезмәт хаклары буенча арту күздә тотылмавын, бюджет кыскартылу белән бәйле рәвештә, 2015 нче елда шәхси составны премияләргә ярамаганлыкны ассызыклады. Быел да хәл шундый ук, ди ул. Артем Хохорин шәхси составның 9 процентка кадәр кыскартылганын белдерде. Ведомстводан тыш сак идарәсе хезмәткәрләре саны 40 процентка кадәр киметелгән. Шулай да, аның сүзләренчә, районнар буенча ведомстводан тыш сак идарәләренең 29 филиалын саклап калуга ирешелгән. 

Артем Хохорин билгеләп узганча, хезмәт хаклары буенча арту күздә тотылмый. "Хезмәт хаклары белән бәйле мәсьәләләр федераль ведомство карамагында. Безгә шәхси составны премияләүне тыйдылар", - диде ул һәм быел да бюджетны кыскарту күздә тотылганын әйтте. 

Министр белдергәнчә, штат кыскару нәтиҗәсендә, ирекле халык дружиналары саны 4 мәртәбә арткан: республикада 937 дружина гамәлдә һәм биредә 12,5 меңнән артык кеше турында сүз бара. Бу, Мәскәүдән соң, бик яхшы күрсәткеч санала. Дружинниклар ярдәмендә 250дән артык җинаять ачылган һәм 9 меңнән артык административ хокук бозу гамәленә нокта куелган.

ТРның гомуми белем бирү учреждениеләрендә Россия һәм Татарстан флаглары даими эленеп торачак. Моны раслаган “Татарстан Республикасы дәүләт символлары турында”гы ТР законының 9 нчы маддәсенә үзгәреш кертү хакында” 189-5 нче номерлы ТР закон проекты бүген ТР Дәүләт Советының XV утырышында беренче укылышта кабул ителде. Ул федераль законга каршы килми. 

Моңа охшаш законнар Коми, Дагстан республикаларында, Архангельск, Сахалин, Ульяновск өлкәләрендә һ.б. субъектларда гамәлдә.
2015 елда ТРда кеше хокуклары буенча вәкаләтле аппараты адресына 2998 мөрәҗәгать килеп ирешкән. Омбудсмен һәм аның аппараты хезмәткәрләре 45 очрашуда 1246 кешене кабул иткән. Язмача һәм электрон документ рәвешендә былтыр 1752 (58,44 процент) мөрәҗәгать кергән. Бу мәгълүматларны бүген ТР Дәүләт Советының унбишенче утырышында 2015 елгы эшчәнлек турында доклад белән чыгыш ясаган ТР да кеше хокуклары буенча вәкаләтле Сәрия Сабурская җиткерде. 

Аның сүзләренә караганда, мөрәҗәгатьләрнең күпчелеге гражданнарның торакка, хезмәткә хокукларын гамәлгә ашыру һәм торак-коммуналь хезмәтләр күрсәтү белән бәйле булган – 634 мөрәҗәгать. Моннан тыш, иң киң таралган мөрәҗәгатьләр социаль тәэминат һәм социаль яклау (305), хокук саклау органнары хезмәткәрләренә (255) һәм медицина хезмәте күрсәтүгә шикаятьләр (222), суд карарларыннан риза булмау (211) һәм "Халык контроле" дәүләт мәгълүмат системасы эше мәсьәләләре (200) белән бәйле булган. 

Сәрия Сабурская әйтүенчә, 2015 елның августында яңа эш формасы гамәлгә кертелгән – Җәзаларны үтәтү федераль хезмәтенең ТР буенча идарәсе белән берлектә, иректән мәхрүм итү урыннарында хокукый ярдәм көне уздырылган, аның кысаларында 5 төзәтү учреждениесендә хөкем ителгән затлар белән сөйләшүләр үткәрелгән. 

"Катлаулы икътисади шартларда, кагыйдә буларак, эш белән тәэмин итүче штат структурасын кыскартырга һәм эш хакы чыгымнарын киметергә тырыша, шунлыктан эшләүче гражданнар өчен хезмәт хокукларын бозу белән бәйле өстәмә куркыныч туа", - дип белдерде Сәрия Сабурская. Аның әйтүенчә, хезмәт өлкәсендә иң күп хокук бозулар эш хакын вакытында түләмәү белән бәйле. 2016 нчы елның 1 гыйнварына республика предприятиеләрендә хезмәт хакы буенча бурыч 28 млн 641 сумны тәшкил итә. 2015 ел нәтиҗәләре буенча, суд карары алар файдасына чыгарылып та, хезмәткәрләрнең эш хакын ала алмау очраклары арта, чөнки бурычлы предприятиенең ахыр чиктә акчасы да, милке дә юк булып чыга. 

Сәрия Сабурская "Халык контроле" системасының әһәмиятенә тукталды. Ул муниципаль берәмлекләрдә гражданнарның мөрәҗәгатьләрен анализлауда вәкаләтленең ярдәмчеләре ролен дә билгеләп узды. 2015 елда кеше хокуклары буенча вәкаләтленең җәмәгатьчелек ярдәмчеләренә 2065 мөрәҗәгать килеп ирешкән. 

ТР омбудсмены адресына медицина ярдәме алуга һәм аның сыйфатына кагылышлы шикаятьләр даими килеп тора. Мәсәлән, ул үткәргән "кайнар элемтә"дә бер көн эчендә медицина ярдәме күрсәтүнең сыйфаты буенча 104 граждан мөрәҗәгать иткән. Гражданнарның шикаятьләрен караудан тыш, вәкаләтле "Халык контроле" системасының "сырхауханәләр һәм хастаханәләр" юнәлеше баш модераторы вазифасын да башкара. 

Сәрия Сабурская, шулай ук, инвалидларның хокукларын яклау, кешенең миграция мөнәсәбәтләрендә хокуклары үтәлеше, гражданнарның бушалай юридик ярдәм алуга хокукын тәэмин итү һәм башка мәсьәләләргә тукталды. Аның әйтүенчә, теге яки бу өлкәдә хилафлыклар, хокук бозулар белән бәйле рәвештә, кайбер дәүләт органнарына аерым юнәлешләр буенча эшне көчәйтү буенча тәкъдимнәр юлланган. 

Фәрит Мөхәммәтшин Сәрия Сабурскаяга узган елда башкарылган күләмле эш өчен рәхмәтен ирештерде. Ул "Халык контроле" системасының әһәмиятен ассызыклады һәм аның халык өчен ихтыяҗы зур булуын билгеләп узды.
“Татарстан Республикасында театрлар һәм театр эше турында” закон проекты I укылышта кабул ителде. 

Республика парламенты Рәисе Фәрит Мөхәммәтшин күрсәтмәсе нигезендә төзелгән эшче төркем тарафыннан язылган закон проекты ТРда театр эшчәнлеген законнар белән җайга салуны максат итеп куя. Шулай ук ул театр эшчәнлеге өлкәсендәге дәүләт сәясәтен, Татарстан Республикасында театрлар эшчәнлегенең нигезләрен, аларга дәүләт ярдәме чараларын билгели. 

Закон проектында республика дәүләт хакимияте органнарының театр эше өлкәсендәге вәкаләтләрне ТР Дәүләт Советы, ТР Министрлар Кабинеты һәм ТР башкарма хакимиятенең мәдәният өлкәсендә вәкаләтле органы арасында бүлеп бирелгән. 

Татарстан территориясендә даими эшләүче театрларның исәбен алып бару максатларыннан, республикада театрлар реестрын алып барылу күз алдында тотыла. Реестрдагы мәгълүматлар театр сәнгатенә ярдәм һәм аны үстерү буенча ТР дәүләт программаларын эшләгәндә файдаланылачак. Бу эш Татарстан Республикасы башкарма хакимиятенең мәдәният өлкәсендә вәкаләтле органы тарафыннан башкарылыр дип көтелә. 

Татарстан дәүләт театрларында эшчәнлек нәтиҗәлелеген күтәрү, куелышларның сыйфатлы әзерләнүен тәэмин итү, кадрларны рациональ сайлап алу максатларында, һөнәри иҗади хезмәткәрләрне театрда расланган хезмәткәрләрне аттестацияләү кертелә. 

Закон проекты театрларның хокукларын һәм бурычларын, театр куелышлары һәм спектакльләргә билетлар булу турында тамашачаларга хәбәр итү, шулай ук аерым категорияләргә кергән тамашачылар өчен ташламалар бирү тәртибен билгели. 

Шулай рәвешле, закон проекты Татарстан Республикасында театр эше өлкәсендә мөнәсәбәтләрне җайга салуның нәтиҗәле механизмын булдырырга мөмкинлек бирәчәк. 

Җәмәгатьчелек фикерен белү өчен закон проекты “Ачык Татарстан” (https://open.tatarstan.ru) мәгълүмат ачык порталына һәм ТР Мәдәният министрлыгы сайтына (http://mincult.tatarstan.ru) урнаштырылган. Шулай ук “Татарстан Республикасында театрлар һәм театр эше турында” закон проекты белән ТР Дәүләт Советы сайтында (http://gossov.tatarstan.ru) да танышу мөмкинлеге булган. Моңа бәйле нисбәттә, закон проекты гражданнардан 7 уңай бәя алган. 

Депутатлар артистларны аттестацияләү мәсьәләсен күтәрде. Бу эшне ничек башкарырга мөмкин, дигән сорау аларның күбесен борчыды. 

Закон проектын тәкъдим иткән депутат, М. Җәлил исемендәге Татар дәүләт опера һәм балет академия театры директоры Рәүфәл Мөхәммәтҗанов аттестация мәсьәләсенең кыен булуын һәм артистның иҗатын бәяләүне җиңел эш түгеллеген ассызыклады. Аның сүзләренчә, театр эшчәнлеген җайга салу буенча законнар күрше Башкортстан Республикасында, Архангельск һәм Томскида гамәлдә. 

В.И Качалов исемендәге Рус зур драма театры баш режиссеры, депутат Александр Славутский, әлеге законның Россиядә 1999 елдан бирле кабул итергә тырышуларын, әмма әлегә нәтиҗә күренмәвен ассызыклады. “Бар да җиңел генә түгел, чөнки закон Хезмәт Кодексы белән каршы килә, бигрәк тә контракт системасы буенча. Татарстан бөтен яктан да башка субъектларга үрнәк күрсәтә, бу өлкәдә дә безгә беренче булырга кирәк”, - диде ул. 

Артистларны аттестацияләү буенча да депутат үз фикерен җиткерде. “Артистны аттестацияләү мөмкин түгел: я ул яхшы артист, я начар”, - диде ул бу уңайдан һәм моңа бик күп субъект факторларның тәэсир итүен билгеләп үтте. 

Форсаттан файдаланып, Александр Славутский театрлар өчен Казанда реклама мәйданы булмавы мәсьәләсенә дә игътибарны юнәлтте. Шәһәрдәге реклама мәйданнарында дәүләт театрларының үз продукциясен рекламалау өчен матди мөмкинлекләр юклыгын ассызыклады баш режиссер. 

Фәрит Мөхәмәтшин исә утырышта катнашкан ТР Премьер-министры Илдар Халиковка бу мәсьәлә буенча фикер алышып, аны чишәргә дигән үтенеч җиткерде. 

Закон проекты  беренче укылышта кабул ителде.
Татарстан Республикасы Дәүләт Советы депутатлары РФ ФҖ Дәүләт Думасы Рәисе Сергей Нарышкинга мөрәҗәгать әзерләгән. Алар "Этил спирты, алкоголь һәм спиртлы продукция җитештерүне һәм аларның әйләнешен дәүләт тарафыннан җайга салу турында һәм алкоголь продукцияне куллануны (эчүне) чикләү хакында" ФЗга һәм Россия Федерациясенең аерым закон актларына үзгәрешләр кертү турында" 990393-6 номерлы ФЗ проектын кире кагуны үтенә. 

Бу хакта Дәүләт Советының унбишенче утырышында билгеле булды. Мөрәҗәгать текстын ТР Дәүләт алкоголь инспекциясе җитәкчесе Игорь Марченко җиткерде. Аның сүзләреннән аңлашылганча, әлеге закон проекты нигезендә, алкоголь продукцияне Интернет ярдәмендә читтән торып данәләп сату рөхсәт ителә. Игорь Марченко әйтүенчә, Татарстанда соңгы вакытта алкоголь белән Интернет челтәрендә читтән торып, шул исәптән төрле акцияләр уздырган булып сәүдә итү күренешләре күзәтелә башлаган. "Интернет-ресурслар аша алкоголь сату кеше сәламәтлегенә һәм гомеренә куркыныч тудыра", - дип, Игорь Марченко бу юл белән балигъ булмаганнарга да шулай ук суррогат сатылырга мөмкинлеген дә әйтте. 

И. Марченко әйтүенчә, интернет-кибетләр һәм социаль челтәрләр аша алкоголь белән сәүдәне контрольда тотып булмый. Ул соңгы вакытта сыйфатсыз алкогольдан агулану һәм үлем очраклары артуына да игътибарны юнәлтте. Былтыр Татарстанда 1198 кеше сыйфатсыз алкогольдан агуланган, 356 кеше өчен бу үлем белән тәмамланган. Бу очракларның берникадәр өлеше Интернет челтәрендә алкоголь сату белән дә бәйле. 

Дәүләт алкоголь инспекциясе җитәкчесе сүзләренә караганда, "ВКонтакте" социаль челтәрендә Түбән Камада, Яр Чаллыда, Әлмәт һәм Казанда Интернет аша алкоголь сатучы төркемнәр фаш ителгән. Ул андый исерткеч продукция әйләнеше белән шөгыльләнгән 150ләп шундый төркемнең яптырылуын хәбәр итте. "Тыюларга карамастан, интернет-кибетләр физик затларга алкоголь һәм суррогат сатуын дәвам иттерә. Моннан тыш, законсыз эшчәнлеккә чик куюда билгеле бер техник катлаулыклар да бар", - дип белдерде Игорь Марченко. 

Парламентарийлар "Этил спирты, алкоголь һәм спиртлы продукция җитештерүне һәм аларның әйләнешен дәүләт тарафыннан җайга салу турында һәм алкоголь продукцияне куллануны (эчүне) чикләү хакында" ФЗга һәм "Административ хокук бозулар турында" РФ кодексына үзгәрешләр кертү турында" ФЗ проектын карауны тизләтүне тәкъдим итә.

ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

